
P R O C E S V E R B A L 
NGA MBLEDHJA E RREGULLT E KUVENDIT TË KOMUNËS SË VUSHTRRISË,  

MBAJTUR MË: 24 SHATOR 2026 
 

Mbledhja është mbajtur në sallën e ”Kuvendit të Komunës së Vushtrrisë dhe filloi në orën 10:20.  
Në këtë mbledhje ishin të pranishëm anëtarët e Kuvendit të Komunës së Vushtrrisë: Behar 
Duraku,Berat Sadikum, Betim Grabanica, Blerina Shala, Diellza Pllana, Drita Dibrani, Edmond 
Hyseni, Fakete Dushi, Fatmire Cecelia, Fidan Bejta, Gentiana Rama, Gresa Muli, Hava Mlinaku, 
Isak Uka, Kushtrim Hyseni, Kushtrim Veseli, Vlerë Tahiri, Leonora Gërguri, Mek Selaci, Melihate 
Basholli-Latifi, Mensur Kastrati, Mentor Hasani, Mentor Ferizi, Nasuf Aliu, Pllumb Maliqi, 
Ramadan Parduzi, Refik Maloku, Rrahim Ajeti, Xhon Gubetini dhe Ymer Haradinaj. 
 
Mungoi: Stefan Markovic. 
 
Të pranishëm në këtë mbledhje ishin edhe Kryetari i komunës z. Ferit Idrizi, nënkryetari i komunës 
z.Shpëtim Zhegrova, përfaqësuesit e MAPL-së, përfaqësuesi i KFOR-it, përfaqësuesi i OSBE-së, 
përfaqësues të mediave të shkruara dhe elektronike, përfaqësues të shoqërisë civile.  
 
Mbledhjen e hapi dhe e kryesoi Melihate Basholli-Latifi, - Kryesuese e Kuvendit, e cila konstatoi 
se në sallë janë prezentë 30 anëtarë të kuvendit, kuorum i plotë për zhvillimin e punimeve të 
mbledhjes plenare dhe për marrje të vendimeve të plotfuqishme, andaj procedoi me rendin e ditës.  
 
Në fillim të mbledhjes kuvendi me një minut heshtje nderoj  rënjën në kryet të detyrës të 
heroit të Kosovës rreshterin Afrim Bunjaku ku data e mbledhjes së kuvend përkon me datën 
e tre vjetorit të rënjës së tij dhe po ashtu ndroj kujtimn për të rënët në maskren e Galicës. 
 
Melihate Basholli-Latifi, kryesuese e kuvendit-pasi konstatoi kuorumin, ceku se duke filluar 
nga kjo seancë, do të kemi monitorues aktivë nga ATRC, të cilët do të jenë të pranishëm në 
mbledhjet e Kuvendit. Për seancën e sotme, monitoruesit kanë kërkuar fjalën, të cilën ua kemi 
aprovuar për një kohëzgjatje prej pesë minutash, para shqyrtimit të rendit të ditës. Prandaj, ftoj në 
foltore znj. Mimoza Janova, për të na dhënë shpjegimet e nevojshme. Të nderuar anëtarë të 
Kuvendit, pas prezantimit, do të keni mundësi të parashtroni pyetje për sqarime shtesë. 
Mimoza Janova, monitoruese nga ATRC-ja- i nderuar z. kryetar, znj. kryesuese, 
zëvendëskryetarë, drejtorë të departamenteve të ndryshme dhe anëtarë të Kuvendit të Komunës së 
Vushtrrisë, 

Sot jam këtu në cilësinë e përfaqësueses së një projekti që është duke u implementuar nga një 
konsorcium i përbërë nga organizatat GAP Institute, KDI, ATRC dhe CBM. Unë vij nga organizata 
ATRC, ndërsa bashkë me mua është edhe kolegu im, Besniku, i cili përfaqëson organizatën GAP 
Institute. Roli i tij, nga sot e tutje, do të jetë monitorimi i punës së Kuvendit, përkatësisht i 
anëtarëve të Kuvendit të Komunës së Vushtrrisë. Ky projekt financohet nga Bashkimi Evropian, 
si dhe nga qeveritë e Zvicrës dhe Suedisë. Projekti quhet “Vlerësimi i performancës së anëtarëve 
të Kuvendit të Komunës së Vushtrrisë”. Qëllimi i tij është të promovojë llogaridhënien nga të 
gjitha palët, e sidomos nga ju, të cilët jeni zëri i qytetarëve dhe përfaqësuesit e zgjedhur prej tyre. 
Për këtë arsye, performanca juaj do të monitorohet dhe vlerësohet me pikë nga monitoruesit tanë. 
Në fund të periudhës së monitorimit do të përzgjidhen anëtarët që kanë qenë më aktivë dhe që janë 
angazhuar më së shumti gjatë ushtrimit të mandatit të tyre. Periudha e monitorimit ka filluar në 
korrik të këtij viti dhe do të zgjasë deri në mars të vitit 2027. Vlerësimi do të realizohet në tri faza, 
duke u bazuar në nëntë indikatorë. Ju do të vlerësoheni në tri fusha kryesore: roli përfaqësues, roli 
legjislativ dhe roli mbikëqyrës. Sa i përket rolit përfaqësues, monitorimi do të përfshijë vetëm 
anëtarët e Kuvendit dhe jo shefat e grupeve kuvendare. Për këtë rol, ju do të vlerësoheni sipas 
kritereve dhe pikëve të përcaktuara në udhëzimet që i keni përpara. Sot kam shpërndarë 31 kopje 
të këtij dokumenti, në të cilin janë paraqitur të gjitha udhëzimet për mënyrën se si do të zhvillohet 
monitorimi. Në kuadër të rolit përfaqësues, do të monitorohen numri i takimeve që organizoni me 
bashkësinë dhe komunitetin tuaj, ngritja e iniciativave të ndryshme, organizimi i takimeve, si dhe 
identifikimi dhe përcjellja e sfidave e problematikave që qytetarët mund t'jua adresojnë. Ajo që 
kërkohet konkretisht nga ju është që të gjitha këto aktivitete t'i dokumentoni. Dokumentimi është 
shumë i rëndësishëm për ne, në mënyrë që të vlerësojmë se cilët prej jush kanë treguar 
performancën më të mirë gjatë kësaj periudhe. Në fund do të përzgjidhen tri kategori të anëtarëve: 
anëtarja femër që do të ketë performancën më të mirë, do të ndërmarrë më së shumti iniciativa, do 
të ngrejë më së shumti çështje në Kuvend dhe do të kontribuojë në shqyrtimin dhe avancimin e 
iniciativave të ndryshme; anëtari mashkull që do të ketë performancën më të mirë; si dhe anëtari 
më i ri, i cili e ka marrë për herë të parë këtë mandat. Ju lutemi që aktivitetet tuaja t'i dokumentoni 
edhe përmes publikimeve në faqet tuaja personale, por jo vetëm në këtë mënyrë. Në rastet kur 
ndërmerrni iniciativa të ndryshme ose organizoni takime me qytetarët, është e rëndësishme t'i 
evidentoni të gjitha aktivitetet. Kjo mund të bëhet përmes mbajtjes së procesverbaleve, përgatitjes 
së listave të pjesëmarrësve, evidentimit të numrit të qytetarëve të pranishëm, si dhe përshkrimit të 
problematikave të ngritura dhe mënyrës se si ato përcillen në Kuvendin Komunal. Nuk dëshiroj ta 
zgjas më shumë, pasi besoj se keni edhe shumë çështje të tjera për të diskutuar. Megjithatë, edhe 
një herë ju lus që t'i lexoni me kujdes udhëzimet që i keni në dispozicion, ku janë të përshkruara 
tri fushat e vlerësimit: roli përfaqësues, roli legjislativ dhe roli mbikëqyrës. Përmes këtij 
monitorimi synojmë të identifikojmë se cili prej jush ka qenë më aktiv, kush ka sjellë iniciativa 
dhe kush ka kontribuar me ide të reja, propozime dhe rekomandime, si para ashtu edhe gjatë 
shqyrtimit të akteve komunale. Në këtë proces do të përfshihen edhe çështjet që lidhen me 
zhvillimin e politikave komunale dhe veprimtarinë legjislative, si dhe aspektet e tjera që janë pjesë 
e metodologjisë së vlerësimit. Për të mos e zgjatur më shumë, nëse keni ndonjë pyetje ose kërkoni 
sqarime shtesë, ju ftoj t'i parashtroni tani. 
Ymer Haradinaj, anëtar i kuvendit- I nderuar kryetar i Komunës, e nderuara kryesuese, i nderuar 
nënkryetarë, drejtorë të drejtorive, anëtarë të Kuvendit, pjesëtarë të KFOR-it, përfaqësues të 
shoqërisë civile, të nderuar të pranishëm dhe të dashur qytetarë të Vushtrrisë, Si pasojë e qeverisjes 
së dobët dhe keqmenaxhimit të parasë publike, Komuna e Vushtrrisë është në prag të kolapsit 
ekonomik. 

Vushtrria është bërë qytet i vështirë për të jetuar. Shumë fshatra dhe vendbanime nuk kanë ujë të 
pijshëm. E kemi parë rastin e fshatit Shallcë, por të njëjtat probleme i kemi edhe në fshatrat Druar, 
Gracë, Gllavotin dhe në shumë fshatra të tjera. Mungon ndriçimi publik dhe, ajo që është edhe më 
shqetësuese, as që bëhet fjalë për ndonjë projekt për rregullimin e tij. Mungesa e kanalizimeve në 
shumë fshatra, si në Stanoc të Epërm, Stanoc të Poshtëm, Kollë, Bajnësk, Mihaliq, Pantinë, 
Maxhunaj, Samadrexhë dhe në shumë fshatra të tjera, përbën një problem serioz për qytetarët. 
Shumë rrugë lokale, të cilat janë dëmtuar vitin e kaluar gjatë fushatës zgjedhore, tani janë në 
gjendje shumë të rëndë dhe vështirë të kalueshme. Muajin e kaluar e pamë protestën e banorëve të 
rrugës “2 Maji” në Vushtrri. Por, gjendja nuk është aspak më e mirë as në disa rrugë në Stanoc të 
Poshtëm, në Gracë, Studime, Dumnicë dhe në shumë rrugë të tjera, përfshirë edhe ato në qytetin e 
Vushtrrisë. Gjendja në sport është shqetësuese. Shumë klube të qytetit tonë, të cilat dikur kanë 
qenë krenaria e sportit në futboll, basketboll, volejboll dhe në shumë sporte të tjera, sot ndodhen 
në gjendje jashtëzakonisht të rëndë. Një shembull konkret është gjendja shumë e rëndë e klubit të 
futbollit Vushtrria, i cili bën pjesë në Superligën e Kosovës dhe që dikur ka qenë krenaria e shtetit. 
Ndërsa sot, klubi ynë, në shtatë xhirot e para, ka pësuar shtatë humbje radhazi. Kjo gjendje është, 
ndër të tjera, pasojë e vështirësive të rënda financiare me të cilat përballet klubi. Edhe në arsim, 
Vushtrria është ndër komunat e pakta që nuk kanë ndarë bursa për studentët, gjë që është 
shqetësuese për ne. Edhe në bujqësi gjendja është e keqe. Bujqit nuk i kanë marrë subvencionet 
për litër të qumështit, të premtuara nga kryetari i Komunës, as për vitin 2025 dhe as për 
gjashtëmujorin e parë të vitit 2026. Vushtrria përballet me probleme serioze edhe sa i përket 
deponive ilegale të mbeturinave. Mbrëmë pashë një video në Interex, por deponi të tilla të 
mbeturinave ka edhe në shumë fshatra të tjera. Gjendja është e keqe edhe sa i përket inkasimit të 
mjeteve për menaxhimin e mbeturinave, inkasimit të tatimit në pronë, si dhe inkasimit të të hyrave 
nga pronat e dhëna me qira. 
Ferit Idrizi, kryetar i komunës-i nderuar nënkryetar, të nderuar drejtorë të qeverisë komunale, 
shumë të dashur anëtarë të Kuvendit Komunal, përfaqësues të mediave, të shoqërisë civile, 
përfaqësues të KFOR-it, të gjithë ju të pranishëm dhe ju, qytetarë të Vushtrrisë. Faleminderit, të 
gjithëve për, për këto shqetësime që i ngrite, të cilat vërtet janë brengë edhe e jona si qeveri 
komunale. Por tashmë është e ditur nga të gjithë se ku është adresa dhe pse kanë mbetur këto 
projekte që ju i përmendët. Përjashtim bën çështja e ujit të pijshëm, për të cilën besoj se është 
dashur ta dini se përgjegjëse është Kompania Rajonale e Ujësjellësit “Mitrovica”. Ajo është 
përgjegjëse për shtrirjen e rrjetit të ujësjellësit dhe kanalizimit, për mirëmbajtjen e tyre dhe për 
furnizimin e qytetarëve me ujë të pijshëm. Tjetër është çështja pse ne, si komunë, kemi ndarë 
shumë buxhet për këtë problem. Sepse, sikur ta kishim lënë këtë përgjegjësi vetëm në duart e tyre, 
jo vetëm që qytetarët e fshatrave nuk do të kishin ujë të pijshëm, por problem do të kishte edhe 
brenda qytetit. Pra, këtu kemi votuar buxhet dhe kemi votuar projekte për shtrirjen e rrjetit të 
ujësjellësit. Sa i përket asaj që përmendët, është duke u ndërtuar një rezervuar në Mihaliq dhe 
shumë shpejt ajo pjesë do të ketë ujë. Sa i përket mungesës së mjeteve për të gjitha këto projekte, 
të cilat, me shumë gjasë, do të mungojnë edhe vitin e ardhshëm, këtë do ta diskutojmë gjatë 
shqyrtimit të draft-buxhetit për vitin 2027. Arsyeja është se komunës së Vushtrrisë i janë marrë 14 
milionë euro për obligimet që kanë dalë nga kontrata kolektive, e cila ka qenë obligim i Ministrisë 
së Arsimit, Shkencës, Teknologjisë dhe Inovacionit. Unë asnjë kontratë nuk e kam nënshkruar. 
Vetëm jam duke e bartur faturën e këtyre obligimeve. Besoj që secili anëtar i Kuvendit është në 
dijeni për këtë rast. Besoj që edhe secili qytetar i komunës së Vushtrrisë është në dijeni për këtë 
rast. Pra, mund të na ngarkojnë dhe do të kemi problem me bursa përsëri, do të kemi problem me 
subvencione përsëri dhe do të kemi problem me projekte të reja përsëri, sepse jemi në borxhe për 

projektet e vjetra. E kuptoj plotësisht shqetësimin tuaj dhe shqetësimin e qytetarëve. Edhe ky është 
shqetësim imi dhe shqetësim i kabinetit të kësaj qeverie që unë e drejtoj. Por kaq janë mundësitë. 
Kaq janë mundësitë dhe prej lëkure nuk mund të nxjerrim më shumë. Na kanë mbetur tash 30 
rrugë që i kemi përgatitur për asfaltim. Tridhjetë rrugë. Kush nuk do të ishte më i lumtur se unë t'i 
kisha asfaltuar ato rrugë para zgjedhjeve, ashtu siç ju kam premtuar? Besoj që, po t'i kisha asfaltuar 
të gjitha ato rrugë, do t'i kisha fituar zgjedhjet pa balotazh. Por ne i kemi pasur të zotuara mjetet 
dhe tash ato mjete na janë marrë, kështu që kemi mbetur pa mundësi për t'i vazhduar këto projekte 
dhe për t'i asfaltuar këto rrugë. Na ka mbetur rruga në Stantërg të Ultë, rruga në lagjen e 
Muhaxherëve, na ka mbetur Lumadh, Stanoc i Poshtëm, na kanë mbetur shumë rrugica, na ka 
mbetur rruga “Dibran Imeri” në Pantinë. Na kanë mbetur disa rrugica në Druar, në Mihaliq dhe në 
Sllatinë. Pra, gjithandej kemi projekte të mbetura. Në total, rreth 30 rrugë i kemi të përgatitura 
vetëm për asfaltim. Dhe në momentin kur ne i kemi zotuar mjetet për ta paguar operatorin dhe për 
t'i shtruar rrugët me asfalt, na i ka marrë përmbaruesi. Kjo është gjendja në të cilën ndodhemi. U 
mundova, në mënyrën më të thjeshtë, t'ju tregoj edhe juve, edhe qytetarëve, pse është kjo gjendje 
me projektet. Sa i përket klubit të futbollit, ne e kemi mbështetur dhe, falë kësaj mbështetjeje, klubi 
ka hyrë në Superligë. Falë asaj mbështetjeje që i kemi dhënë, klubi ka arritur deri aty. Por tash, 
unë trajner nuk jam. Pse i humbin ndeshjet ata, çfarë t'u bëj unë? Unë shkoj nganjëherë edhe si 
tifoz dhe i mbështes. Kështu edhe i kemi mbështetur vazhdimisht. Ju kemi gjetur edhe sponsorin 
më të fuqishëm, që është “Interex”. Tash po shohim në vazhdimësi edhe për klubet e tjera. Veç 
kemi filluar t'u gjejmë sponsorë, siç është klubi i futbollit të femrave të Vushtrrisë. Do t'u gjejmë 
edhe të meshkujve. E kemi mbështetur shumë edhe klubin e samadhës. Ju e dini se cilat janë 
mundësitë tona. Mundësitë e komunës janë shumë të vogla.  
Ymer Haradinaj, anëtar i kuvendit- kryetari, vazhdimisht arsyetohesh se ke mungesë të buxhetit 
dhe se dëmin e ka shkaktuar kontrata kolektive. Mirëpo, këtë e kam thënë edhe më herët. Nuk e di 
nëse keni biseduar në Partinë Demokratike për këtë çështje, sepse kontrata kolektive është 
nënshkruar në vitin 2017, kur në pushtet ka qenë Partia Demokratike, dhe barra i është lënë 
komunës. Prandaj, nuk mund të fajësoni dikë që nuk e ka nënshkruar një kontratë për dështimet 
tuaja gjatë këtyre viteve të qeverisjes. I dëgjova me vëmendje të gjitha arsyetimet tuaja për mjetet 
të cilat, sipas teje, i kanë marrë përmbaruesit, por nuk e the asnjë fjalë për atë që të thashë: se 
Vushtrria është keq në inkasimin e mjeteve për menaxhimin e mbeturinave, në inkasimin e tatimit 
në pronë dhe në inkasimin e të hyrave nga pronat e dhëna me qira. Edhe këtu janë disa prej 
mundësive përmes të cilave ju mund të krijoni të hyra vetanake për komunën dhe pastaj t'i përdorni 
ato për zhvillimin e komunës. Pra, dhe për të gjitha çështjet e tjera dhatë arsyetime, por jo për ato 
ku barrën dhe përgjegjësinë kryesore e keni ju dhe qeverisja juaj. 
Ferit Idrizi, kryetar i komunës- tha se vetëm po ju tregoj qytetarëve se ti je përfaqësues i tyre 
dhe duhet t'i mbrosh interesat e qytetarëve, jo të partive dhe jo të qeverisë qendrore. Kurrfarë 
mandati nuk ke të tregosh se kush e ka nënshkruar marrëveshjen e kontratës kolektive. Në aspektin 
juridik, pra po ta shpjegoj, bashkë me pushtetin merren edhe obligimet. Për mua do të ishte 
paturpësia më e madhe që, kur e kam marrë mandatin, t'i referohesha ish-kryetarit dhe t'i thosha: 
“më ke lënë  borxhe”. Ke dashur pushtet, i merr edhe borxhet. Kaq e thjeshtë është kjo punë. Ai 
që e ka marrë pushtetin është dashur t'i lajë edhe borxhet. Komuna nuk e ka nënshkruar. Por këtë 
çështje e kemi diskutuar edhe në nivele më të larta, jo në nivele të partisë, sepse unë jam kryetar i 
qytetarëve, nuk jam kryetar i partisë. E kemi diskutuar edhe në Qeveri dhe këtë e kemi bërë çdo 
herë. Kjo temë veç është shterur dhe tashmë ne kemi hyrë edhe në procedura gjyqësore. E kemi 
paditur në gjykatë dhe pres që ato para t'i kthehen komunës dhe t'u kthehen qytetarëve përmes 
projekteve. 

Betim Grabanica, anëtar i kuvendit- i nderuar kryetar, nënkryetar, kabinet i qeverisë komunale, 
të nderuar kolegë. Jemi në një situatë jo të mirë si qytetarë të Republikës. Pas gjithë këtyre 
ndodhive, secili prej nesh nuk ndihet mirë dhe asnjë prej nesh nuk është indiferent ndaj këtij rasti. 
Prandaj, kjo qasje ndërmjet partive politike është përtej partive politike. Është Republika e 
Kosovës dhe, përtej çdo individi, është shteti. Unë sot dua t'ju them edhe një gjë. Kam marrë një 
kërkesë dhe një peticion nga banorët e lagjes “Pandeli  Sotiri,” ku ka humbur jetën një djalë, 
<Erzen/Hysen/Dedia>. Banorët kanë nënshkruar një peticion dhe kanë bërë një kërkesë, të cilën 
po jua drejtoj juve. “Të nderuar anëtarë të Kuvendit, Ne, banorët e kësaj lagjeje, përmes kësaj 
kërkese dhe peticionit të nënshkruar nga 40 banorë, kërkojmë që rruga e cila aktualisht mban emrin 
“Pandeli  Sotiri,” të riemërtohet me emrin <Erzen/Hysen/Dedia>. Kjo kërkesë është shprehje e 
vullnetit të banorëve, të cilët dëshirojnë që emri i Erzenit, i cili tragjikisht ka humbur jetën pikërisht 
në këtë lagje, të mbetet i përjetësuar në vendin ku ndodhi kjo ngjarje e dhimbshme. Riemërtimi i 
kësaj rruge do të ishte një gjest respekti, nderimi dhe kujtimi për Erzenin. Njëkohësisht, kërkojmë 
përkrahjen e të gjithë anëtarëve të Kuvendit për këtë propozim të banorëve.” 
Melihate Basholli-Latifi, kryesuese e kuvendit-sqaroi se përveç materialit që e keni marrë 
përmes adresave elektronike dhe materialit fizik, një pikë të rendit të ditës e kemi shqyrtuar edhe 
në Komitetin për Politikë dhe Financa. Është pika që do të shtohet sot dhe që ka të bëjë me nismën 
e kryetarit të Komunës së Vushtrrisë për një bashkëpunim ndërkomunal ndërkombëtar në mes të 
Komunës së Vushtrrisë dhe Komunës së Serdivanit në Turqi. Pika tjetër është një deklaratë në 
emër të anëtarëve të Kuvendit, për kundërshtimin e aktgjykimit në Hagë. Janë edhe dy pika që i 
kemi pasur në seancën e kaluar dhe për të cilat kemi konstatuar se ka nevojë për përpunim të 
mëtejshëm. Këto dy pika janë përpunuar. Kanë kaluar gjatë muajit të kaluar edhe filtrin e Komitetit 
për Politikë dhe Financa, si dhe nëpër Zyrën Ligjore, dhe i kemi sot këtu të përmirësuara. Kur t'i 
diskutojmë, e kemi edhe drejtorin këtu të pranishëm. Bëhet fjalë për propozim-vendimin për 
dhënien në shfrytëzim afatgjatë të pronës dhe për propozim-vendimin tjetër për dhënien në 
shfrytëzim afatshkurtër të pronës.  
Ymer Haradinaj, anëtar i kuvendit- sa i përket pikës së rendit të ditës, propozim-buxhetit, ne si 
anëtarë të KPF-së kemi marrë një e-mail nga Fatim Rahmani, përfaqësuese e Helvetas dhe 
DEMOS-it, në të cilin thuhet: “E nderuar kryesuese, të nderuar anëtarë të Komitetit për Politikë 
dhe Financa, Ju rikujtojmë se, në përputhje me Ligjin për Menaxhimin e Financave Publike dhe 
Përgjegjësitë, Kuvendi i Komunës, pas pranimit të propozim-buxhetit më 1 shtator, ka obligim të 
zhvillojë dëgjime publike, ta shqyrtojë propozim-buxhetin dhe ta miratojë atë brenda afatit të 
përcaktuar ligjor. Në këtë drejtim, ju rikujtojmë rëndësinë e organizimit të së paku një dëgjimi 
buxhetor gjatë muajit shtator, para miratimit të buxhetit komunal, ku data e fundit është 30 shtatori. 
Ju lutem që organizimi i dëgjimit të bëhet në koordinim me Drejtorinë për Buxhet dhe Financa 
dhe Zyrën për Informim, duke siguruar njoftimin me kohë dhe mundësinë e pjesëmarrjes së 
qytetarëve.” Prandaj, duke parë që ne, si anëtarë të KPF-së, por edhe si Kryesuese e Kuvendit dhe 
drejtori që është këtu për Buxhet dhe Financa, nuk kemi zhvilluar një takim të tillë, dua ta ngre 
këtë çështje. Ne i kemi zhvilluar dëgjimet buxhetore para muajit shtator, ndërsa gjatë muajit shtator 
nuk e kemi mbajtur këtë dëgjim që, sipas këtij njoftimi, paraqitet si obligim ligjor. Pasi që sot jemi 
më 24 shtator, kemi edhe pesë ditë afat. Kërkoj që kjo pikë e rendit të ditës të tërhiqet, në mënyrë 
që të mos bëjmë shkelje ligjore dhe që gjatë këtyre ditëve ta mbajmë dëgjimin buxhetor me 
qytetarët. Pastaj, brenda afatit deri më 30 shtator, të thërrasim një seancë dhe ta miratojmë 
buxhetin. Ne nuk jemi kundër buxhetit, por kërkojmë që kjo pikë e rendit të ditës të trajtohet në 
mënyrë të rregullt dhe në përputhje me obligimet ligjore. Pra, po shohim se mund të ketë shkelje 
ligjore nëse ne sot e aprovojmë buxhetin. 

Isuf Jashari, drejtor i DBF-së- ashtu, siç jeni të informuar, me marrjen e Qarkores Buxhetore 
01/2027, ne menjëherë, në bashkëpunim me kryesuesen dhe anëtarët e KPF-së, kemi formuar 
grupin për dëgjime buxhetore. Baza e Qarkores Buxhetore është kalendari kohor për zhvillimin e 
dëgjimeve buxhetore. Ne i kemi respektuar Qarkoren Buxhetore 01/2027, si dhe Qarkoren 
Buxhetore 02/2027, e cila është obligative për ne. Në bazë të këtyre qarkoreve, të gjitha proceset 
e dëgjimeve buxhetore i kemi përfunduar brenda afateve të përcaktuara kohore dhe kemi mbajtur 
të gjitha takimet e planifikuara. Gjendja buxhetore të cilën e kemi aktualisht nuk ndryshon. 
Refik Maloku, anëtar i kuvendit-deklaroi: fillimisht, nuk është në rregull që një deklaratë me 
rëndësi jashtëzakonisht të madhe, edhe për Kosovën, edhe për UÇK-në, edhe për historinë tonë, të 
mos na dërgohet neve si anëtarë të Kuvendit së paku një ditë përpara, në mënyrë që të jemi të 
njoftuar me deklaratën dhe, nëse kemi diçka për të shtuar, ta bëjmë këtë, sepse edhe ne jemi pjesë 
e këtij populli. Kështu që është shumë korrekte që ta kuptojmë drejt dhe qartë. PDK-ja nuk është 
UÇK-ja, aq më pak UÇK-ja nuk është PDK-ja. UÇK-ja është vlera sublime e këtij populli. Është 
kurorë e përpjekjeve shekullore të këtij populli për t'u çliruar. Është emblemë e këtij populli. Është 
faktori kyç që ne sot jemi duke folur këtu dhe që jemi duke mbajtur mbledhje këtu. Kështu që, sa 
i përket kësaj teme, mendoj se do të duhej të ishit pak më korrektë dhe të na e dërgonit deklaratën 
paraprakisht. Kërkoj që, para se ta votojmë, së paku shefat e grupeve parlamentare të ulemi dhe të 
shohim nëse kemi diçka për të shtuar. Sepse nuk është më e rëndësishme se sa ajo që e ke në zemër 
ose që e ke brenda vetes. Prandaj, kërkoj nga ju që të jeni shumë korrektë në raste të tilla, kur bëhet 
fjalë për një interes kombëtar dhe historik. 
 
Në vazhdim kuvendi votoj në mënyrë individuale për disa pika të rendit të ditës për t’ i bërë pjesë 
të rednit të ditës për shqyrtim dhe atë si në vijim: 
 
Me vota “unanime” aprovoj për ta futur në rendin e ditës Deklaratën për kundërshtimin e 
aktgjykimit të Gjykatës Special kundër krerëv të UÇK-së. 
 
Kuvendi pas votimit me vota “unanime” vendosi që të shtohet në rend dite Propozim-
Vendimimi për miratimin e nismës të kryetarit të komunës së Vushtrisë për bashkëpunim 
ndërkomunal ndërkombëtar në mes të komunës së Vushtrisë dhe komunës Serdivan në 
Turqi. 
 
Kuvendi pas votimit 13 vota “për”, 12 vota “kundër” dhe 4 vota “abstenim” vendosi që të 
shtohet në rend dite Propozim-Vendimimi për dhënien në shfrytëzim afatgjatë të pronës 
komunale përmes shprehjes së interesit. 
 
Kuvendi pas votimit me 12 vota “për”, 11 vota “kundër” dhe 3 vota “abstenim” vendosi që 
të shtohet në rendite Propozim-Vendimimi për dhënien në shfrytëzim afatshkurter të pronës 
komunale përmes ankandit publik. 
 
Kuvendi pas votimit me vota “unanime” vendosi që të shtohet në rend dite Peticioni e 
banorëve për riemërtimin e Rr.”Pandeli Sotiri” me emrin e “Erzen/Hysen/Dedia”. 

Në fund të debatit, jashtë rendit të ditës dhe për rendin e ditës,  kuvendi pas votimit me 21 
vota “për”, 8 vota “kundër”,  1 votë “abstenim”,  aprovoi këtë: 
 

R E N D   D I T E 
 
1. Miratimi i procesverbalit nga mbledhja e rregullt e Kuvendit të Komunës së Vushtrrisë, 

mbajtur më datë 30 korrik 2026. 
2. Shqyrtimi i draft- buxhetit dhe planeve investuese për vitin 2027. 
3. Raporti i performancës së Komunës së Vushtrrisë për vitin 2025. 
4. Raport për situatën ekonomiko - financiare dhe zbatimin e planeve investuese, për periudhën 

janar-qershor 2026. 
5. Informatë për procesin e korrje-shirjeve për vitin 2026, si dhe përgatitjet për mbjelljet 

vjeshtore. 
6. Plani i veprimit për zbatimin e rekomandimeve të auditorit të përgjithshëm. 
7. Draft-rregullore për menaxhimin e mbeturinave në Komunën e Vushtrrisë. 
8. Propozim-vendim për plotësimin e vendimit nr.22294/26 i datës 28.05.2026 për themelimin e 

Këshillit Komunal për Siguri në Bashkësi. 
9. Dekalratë kundër aktgjykimit dënues të Gjyaktës Speciale në Hagës, kundër krerëve të UÇK-

së. 
10. Propozim-vendim për miratimin e nismës së Kryetarit të komunës së Vushtrisë për 

bashkëpunim ndërkomunal, ndërkombëtar, në mes të komunës së Vushtrisë dhe komunës 
Serdivan në Turqi. 

11. Propozim-vendim për dhënien në shfrytëzim afatgjatë të pronës komunale përmes shprehjes 
së interesit. 

12. Propozim-vendim për dhënien në shfrytëzim afatshkurtër të pronës komunale përmes ankandit 
publik. 

13. Peticioni e banorëve për riemërtimin e Rr.”Pandeli Sotiri” me emrin e “Erzen/Hysen/Dedia”. 
14. Pyetje dhe përgjigje. 
 
1. Miratimi i procesverbalit nga mbledhja e rregullt e Kuvendit të Komunës së Vushtrrisë, mbajtur 
më datë 30 korrik 2026. 
 
Pas shqyrtimit, pas votimit me vota “unanime”, kuvendi aprovoi procesverbalin nga 
mbledhja e rregullt e kuvendit të komunës së Vushtrrisë, mbajtur në datën 30 korrik 2026. 
 
2. Shqyrtimi i draft- buxhetit dhe planeve investuese për vitin 2027. 
 
Isuf Jashari, drejtor i DBF-së- tha se: bazuar në Qarkoren Buxhetore 01/2027 dhe Qarkoren 
Buxhetore 02/2027, me marrjen e projeksionit të kufijve buxhetorë dhe kufijve të përgjithshëm, ju 
lutem, mos lëvizni, anëtarë të Kuvendit. Kufiri i përgjithshëm buxhetor në Grantin e Përgjithshëm 
për vitin 2027 është 13,366,922 €. 
Granti i Arsimit është 10,703,206 €. 
Granti për Shëndetësi është 3,231,203 €. 
Shërbimet rezidenciale janë 200,000 €. 
Shtëpia e Komunitetit është 230,000 €. 
Gjithsej të hyrat nga grantet për vitin 2027 janë 27,731,331 €. 

Të hyrat vetanake për vitin 2027 janë 3,952,154 €. 
Totali i buxhetit për vitin 2027 është 31,683,485 €. 
Me marrjen e Qarkores Buxhetore 02 janë përcaktuar kufijtë për kategoritë ekonomike. Në planin 
buxhetor kemi paraparë: 

 Paga për vitin 2027: 16,189,307 €; 
 Mallra dhe shërbime: 6,533,280 €; 
 Shpenzime kapitale: 670,012 €; 
 Subvencione: 1,480,000 €; 
 Shpenzime kapitale: 5,561,142 €; 
 Rezerva: 1,729,744 €. 

Totali është 31,683,485 €. 
Për dallim nga vitet e kaluara, për vitin 2027, me Qarkoren Buxhetore është paraparë kategoria e 
rezervave. Nga shuma e përgjithshme janë ndarë mjete në vlerë prej 1,729,744 € për pagesën e 
obligimeve kontingjente që i kemi nga kontrata kolektive. Ne kemi pasqyruar tabelat 4.2.4 dhe 
4.3. Bazuar përsëri në Qarkoren Buxhetore, hapi i parë i veprimit janë obligimet kontraktuale. Do 
të thotë, së pari pasqyrohen obligimet kontraktuale dhe pastaj, nëse mbetet ndonjë mjet i lirë, ai 
mund të futet në një projekt të ri. Materiali të cilin e kemi dorëzuar përmban vetëm një ndryshim 
të vogël. Për shkak të Grantit Specifik të Shëndetësisë, kemi paraparë një projekt për pajisje 
shëndetësore në vlerë prej 50,000 €, sepse, siç e dini, Grantin Specifik të Arsimit dhe Grantin 
Specifik të Shëndetësisë mund ta japësh, por nuk mund ta marrësh. Në bazë të këtij granti, 
propozimi është që edhe ky projekt të futet në kuadër të Grantit të Shëndetësisë. Ndërsa, projektet 
të cilat i keni në Tabelën 4.2 janë të gjitha projekte për të cilat janë nënshkruar kontratat dhe një 
pjesë e tyre është në realizim e sipër. Një pjesë e tyre i kemi pasqyruar për vitin 2027, në mënyrë 
që projektet e reja të mos i kemi futur, për shkak se po na cenohet baza e Qarkores Buxhetore të 
cilën e posedojmë. 
Berat Sadiku, anëtar i kuvendit- pasi i përshëndeti gjithë të pranishmit deklaroi: para vetes kemi 
draft-buxhetin për vitin 2027 dhe projeksionet për vitet 2028 dhe 2029. Pas shqyrtimit të këtij 
propozimi, si grup kuvendar kemi analizuar me kujdes prioritetet e përcaktuara, veçanërisht 
investimet kapitale dhe mjetet e parapara për shërbimet publike, infrastrukturën dhe urbanizmin. 
Një prej çështjeve që e kemi ngritur edhe në seancat e kaluara ka qenë pikërisht kontrata kolektive, 
të cilën e diskutoi edhe kryetari para rendit të ditës. Fatkeqësisht, edhe në këtë propozim-buxhet 
nuk po shohim një zgjidhje të qartë në këtë drejtim. E kemi propozuar dhe e kemi diskutuar bashkë 
edhe me drejtorin e Financave që të kemi një kod të veçantë. Mirëpo, nga ajo që kemi parë, nuk 
ekziston një kod rezervë. Kështu që po shpresojmë që gjatë vitit 2027, përkatësisht për 
përmbushjen e obligimeve nga kontrata kolektive, të mos kemi mundësi që të merren mjete nga 
investimet kapitale, siç ka ndodhur në vitet e fundit. Në tabelën 4.2 kemi gjithsej rreth 20.4 milionë 
euro investime kapitale të projektuara për vitet 2027, 2028 dhe 2029. Përkatësisht, për vitin 2027 
kemi 5.56 milionë euro investime kapitale, ndërsa për vitet pasuese kemi parë se këto shuma janë 
rritur nga viti në vit. Sa i përket projekteve, a do të realizohen ato realisht? Sepse qytetarët, nëse 
ua shpjegojmë këto tabela, ose tabelën 4.2, ndoshta nuk i kanë të qarta të gjitha këto të dhëna. 
Qytetarët duan të shohin ujësjellësin, rrugën, kanalizimin, ndriçimin. Kështu që po shpresojmë se 
gjatë vitit 2027 do të kemi projekte konkrete dhe një përqindje të kënaqshme të realizimit të tyre. 
Në të njëjtën tabelë, 4.2, është vërejtur një numër i konsiderueshëm projektesh për ndërtimin dhe 
zgjerimin e rrjetit të kanalizimit, sidomos nëpër fshatra. Kjo është pozitive dhe është një nevojë 
reale. Por këtu kemi një vërejtje. Si grup kuvendar, mendojmë se nuk mjafton të ndajmë nga 
20.000, 30.000 apo edhe 50.000 euro për këto projekte, nëse pastaj këto projekte mbesin të 

papërfunduara për shkak të mungesës së mjeteve. Më mirë do të ishte që nga ana e qeverisë të 
kemi një ide konkrete se cilat projekte do të përfundojnë në vitin 2027, cilat në vitin 2028 dhe cilat 
në vitin 2029. Te tabela 4.3, ose në fushën e urbanizmit, kemi parë të hyra të mira, veçanërisht në 
pjesën e lejeve ndërtimore dhe lejeve mjedisore komunale. Për vitin 2027 janë paraparë 886.000 
euro, për vitin 2028 janë paraparë 962.000 euro dhe 1.15 milionë euro në vitin 2029. Do të ishte 
mirë që këto të hyra, kryetar, të planifikohen pikërisht për këto rrugë, linja të ujësjellësit dhe të 
kanalizimit. Të nderuar kolegë, Si grup kuvendar, ne e kemi analizuar këtë buxhet jo vetëm si një 
dokument financiar, por si një dokument që përcakton se çfarë do të bëhet në Vushtrri gjatë vitit 
të ardhshëm. Andaj, krahas vërejtjeve të dhëna, themi se ky buxhet nuk është buxhet që ne e 
konsiderojmë ideal dhe nuk pajtohemi me të gjitha prioritetet e vendosura nga qeverisja. 
Megjithatë, duke e parë gjendjen aktuale financiare të komunës sonë, gjendjen ekonomike të 
qytetarëve, si dhe situatën e përgjithshme financiare në vend, ne, si grup kuvendar, do të zgjedhim 
të jemi konstruktivë. Pikërisht për këtë arsye, nuk duam që buxheti të shndërrohet në një tjetër 
betejë politike. Ne duam që buxheti të shndërrohet në punë konkrete për qytetarët gjatë vitit të 
ardhshëm. Prandaj, si grup kuvendar, do ta përkrahim këtë buxhet. 
Hava Mlinaku, anëtare e kuvendit- pasi përshendeti të pranioshmit deklaroi: se nga tabelat 
buxhetore është hequr projekti ndëritmi I rr.”Isak Halili” dhe “Dyneku”, përveç mungesës 
buxhetore për ndërtimin e kësaj rruge, që e dimë se ka qenë një sfidë për Komunën e Vushtrrisë, 
kryetar, duke pasur parasysh se edhe shumë rrugë të tjera janë ndërtuar, edhe pse nuk kanë qenë 
fare të buxhetuara, ju ia keni dalë që, përmes një bashkëpunimi me ministritë e linjës, të ndërtoni 
shumë rrugë. Kjo rrugë është në gjendje shumë të rëndë. Është një pjesë mjaft e banuar. Janë 
ndërtuar shumë shtëpi të reja dhe është sikur të mos jetë në qytet. Është një rrugë lokale me zhavorr 
dhe është e një rëndësie shumë të veçantë. Për më tepër, edhe gjatë viteve të kaluara kjo rrugë ka 
qenë e buxhetuar. Megjithatë, nuk e di pse nuk ka pasur vullnet as për t’u proceduar në prokurim, 
as për të gjetur një bashkëpunim me ministritë e linjës dhe për të vazhduar këtë procedurë. Do të 
doja një sqarim për të gjithë qytetarët e Vushtrrisë, por në veçanti për qytetarët e asaj pjese. Një 
tjetër detaj, kryetar: nuk e di a e ke harruar apo ku është problemi. E pashë një projekt për 
rregullimin dhe pastrimin e lumit Silnica në Vushtrri deri në Smrekonicë, në vlerë prej 100.000 
eurosh për vitin 2026. Komuna e Vushtrrisë i ka dhënë një pëlqim, bashkë me ministrinë e linjës 
në Prishtinë, një kompanie në vitet paraprake për ta bërë pastrimin e kësaj pjese. Komuna e 
Vushtrrisë nuk ka kurrfarë obligimi për këtë çështje. Këto duhet t’i keni parasysh. Ndoshta e keni 
harruar, por kjo pjesë ka kaluar përmes Komunës së Vushtrrisë. Po ashtu, kur po themi se ka 
mungesë të mjeteve, si komunë sapo është nënshkruar një kontratë për vendosjen e kamerave në 
vlerë prej 300.000 eurosh. Gjysma e qytetit të Vushtrrisë është e pajisur me kamera. Ato kanë 
nevojë për mirëmbajtje dhe do të mjaftonte kjo. Secili projekt e ka rëndësinë e vet. Nuk ka 
diskutim, projektet janë të mirëseardhura, por gjithmonë duhet t’i vendosim disa prioritete. Rruga 
për të cilën po flas frekuentohet çdo ditë nga shumë qytetarë të Vushtrrisë, ndërsa projekte të tjera, 
të cilat ndoshta do të mund të prisnin edhe pak, do të duhej të realizoheshin më vonë. Po them se 
është një pjesë shumë e banuar, është një rrugë e lënë anash. Përveç se nuk është investuar në këtë 
rrugë, ajo ka qenë për katër vite me radhë e përfshirë në projekte dhe në tabelat buxhetore. Ajo 
rrugë as nuk mirëmbahet. Nuk e di arsyen pse nuk mirëmbahet dhe pse nuk pastrohet sikurse rrugët 
e tjera në qytet. Për këto, sigurisht, e dini edhe ju. Nga Përparimi mund të merrni informata dhe 
mund ta vlerësoni vetë se në çfarë gjendje është kjo rrugë. 
Ymer Haradinaj, anëtar i kuvendit- tha se sa i përket propozim-buxhetit për vitin 2027 dhe 
projeksioneve për vitet 2028 dhe 2029, unë e thashë edhe më herët se kam drojë që, pasi që nuk e 
kemi mbajtur atë dëgjimin publik, mund të jetë një buxhet i kundërligjshëm. Megjithatë, e kam 

thënë edhe në Komitetin për Politikë dhe Financa dhe po e theksoj edhe këtu se shumica e 
projekteve dhe kërkesave të qytetarëve që i kemi evidentuar gjatë dëgjimeve publike nuk janë 
përfshirë në këtë projekt-buxhet. Prandaj, si i tillë, nuk meriton përkrahje. Nga ajo që kemi parë, 
pra nga plani i ndarjeve buxhetore, shihet se buxheti i Komunës së Vushtrrisë është 31.683.485 
euro, prej të cilave granti qeveritar është në vlerë prej 27.731.331 euro. Krahasuar me vitin 2026, 
kjo paraqet një rritje prej 1.267.043 eurosh, kjo falë Qeverisë Kurti. Pra, Qeveria Kurti ka rritur 
buxhetet e komunave dhe përfituese e kësaj rritjeje është edhe Komuna e Vushtrrisë, me një rritje 
që e theksova më herët, apo shprehur në përqindje, prej 5.12%. Nga projektet që i kemi parë, shihet 
se janë kryesisht projekte të viteve të kaluara, si dhe projekte të këtij viti, pra projekte kontraktuale, 
të cilat nuk paraqesin ndonjë zhvillim të ri për komunën. Për ne është brengosëse, sepse një projekt-
buxhet i tillë nuk është gjithëpërfshirës. Për shembull, kemi shuma shumë të vogla për rregullimin 
e kanalizimeve në shumë fshatra. Për shembull, për ndërtimin e kanalizimit në fshatin Nadakoc 
janë paraparë 10.000 euro për vitin 2027, të cilat janë të pamjaftueshme për realizimin e kërkesave 
të qytetarëve. Ndërtimi i kanalizimit në fshatin Kollë, po ashtu, 10.000 euro. Ndërtimi i kanalizimit 
në Mihaliq, 5.000 euro. Ndërtimi i kanalizimit në Shallcë, 5.000 euro. Këto janë shuma shumë të 
vogla. Kurse, ajo që bie në sy është ndërtimi i rrugëve lokale në Prelluzhë, me 110.000 euro të 
planifikuara për Prelluzhën, ndërsa për dhjetëra fshatra të tjera janë paraparë shuma shumë më të 
vogla. Po ashtu, kur po them se nuk është projekt-buxhet gjithëpërfshirës, shihet edhe te ndërtimi 
i rrugëve lokale në Beçiç dhe Duboc. Ne nuk jemi kundër ndërtimit të rrugëve atje, por atje ka 
shumë pak qytetarë, kurse për vitin 2027 janë planifikuar 210.000 euro. Pra, në shumë fshatra të 
cilat kanë numër të madh të banorëve janë paraparë shuma të vogla, ndërsa në fshatra të cilat kanë 
numër shumë më të vogël të banorëve janë planifikuar 210.000 euro. Pra, ky nuk është një projekt-
buxhet gjithëpërfshirës dhe, si të tillë, ne nuk do ta përkrahim. 
Nasuf Aliu, anëtar i kuvendit-pasi i përshëndeti gjithë të pranishmit në adresimin e tij para 
kuvendit deklaroi: problemi kryesor i këtij projekt-buxheti nuk është se nuk përmban investime. 
Po flasim për një shumë të madhe të mjeteve buxhetore për tre vite. Dobësia këtu qëndron në faktin 
se është i orientuar kryesisht në formën tradicionale. Dhe pikërisht këtu qëndron problemi: ka 
vetëm infrastrukturë, ndërsa në tabelat e paraqitura askush nuk sheh një qartësi dhe një vizion të 
integruar, që të përfshijë edhe diçka për ekonominë dhe biznesin, për punësimin, për rininë, për 
mbrojtjen sociale, për turizmin, për mobilitetin urban, për parkingjet, për gjelbërimin dhe për 
mbrojtjen afatgjatë të tokës bujqësore. Kryetar, edhe ju, edhe të gjithë kandidatët, stacionin e 
autobusëve e kemi pasur një nga premtimet. Pyetja është: ku është stacioni i autobusëve në projekt-
buxhetin 2027–2029? Në cilin vit planifikohet, sa mjete janë ndarë dhe cili është afati për zgjidhjen 
përfundimtare të kësaj çështjeje? Nëse nuk është paraqitur deri në vitin 2029, pse? Kur jemi tek 
ekonomia dhe biznesi, nga tabelat e paraqitura nuk del qartë një program i fuqishëm dhe kapital 
për zhvillimin ekonomik, qoftë për zonat ekonomike që mund të caktohen, qoftë për 
infrastrukturën për bizneset, për startup-et, për krijimin e vendeve të reja të punës. Sepse rrugët, 
pajtohemi, janë një parakusht i zhvillimit, por nuk janë vetvetiu politikë ekonomike. Pyetja është: 
sa mjete shkojnë drejtpërdrejt nga ky buxhet për mbështetjen e bizneseve, prodhuesve vendorë, 
ndërmarrësve të rinj dhe grave në biznes? Cilat investime të planifikuara pritet të krijojnë vende 
të reja të punës? A është bërë ndonjë matje? Kur jemi te rinia dhe perspektiva e saj, pyetja është: 
sa euro nga buxheti 2027–2029 janë të destinuara drejtpërdrejt për krijimin e mundësive 
ekonomike për të rinjtë e Vushtrrisë? Situata aktuale ekonomike, por edhe situata globale dhe ajo 
në vend, na shtyn që të mendojmë edhe për aspektin social. Familje në gjendje të rëndë ekonomike 
kemi shumë në Vushtrri. Vushtrria është e dyta në listën e vendeve që janë nën asistencën sociale, 
pas Mitrovicës. Prandaj, sa familje në Vushtrri janë në këtë gjendje të rëndë ekonomike? A keni 

një pasqyrë të saktë? Dhe sa nga ky buxhet shkon drejtpërdrejt për to? A mund të krijohet një fond 
komunal për subvencionimin e një pjese të faturave bazike për familjet më të cenueshme që kemi? 
Ne e pamë nga raporti i GAP-it, në raportin e fundit, se Vushtrria ka një ngritje për gjashtë vende, 
apo në vendin e tetë, sa i përket qytetarëve që kanë obligime ndaj Komunës së Vushtrrisë. Dhe, 
fatkeqësisht, përveç tatimit, pamë edhe obligimet ndaj kompanisë së mbeturinave. Kjo vjen si 
rezultat ose i keqmenaxhimit, ose i situatës ekonomike që shumë familje në qytetin tonë kanë. 
Turizmi dhe trashëgimia – ku janë në këtë projekt-buxhet? Cili projekt gjatë këtyre tre viteve do 
ta bëjë Vushtrrinë një destinacion të vizitueshëm? Kur jemi te gjelbërimi dhe një Vushtrri më e 
bukur, pse jo, kemi pyetjen: a ka program trevjeçar të matshëm për gjelbërimin, parqet dhe 
përmirësimin e hapësirave publike dhe sa mjete janë të ndara për të? Çështje që e kemi parë 
veçanërisht gjatë verës, kur diasporën e kemi të pranishme, janë edhe trotuaret dhe siguria e 
këmbësorëve. Sa kilometra trotuare të reja do të ketë Vushtrria deri në fund të vitit 2029 dhe cilat 
janë zonat që kanë prioritet në këtë projekt-buxhet? Po ashtu, parkingjet. Është bërë një investim 
atje. Të gjithë e dimë. Në këtë projekt-buxhet, ku është zgjidhja e parkingjeve për periudhën 2027–
2029, apo kemi vetëm menaxhim të problemit dhe jo zgjidhje të tij? Kemi çështjen e ambientit, që 
tashmë është një çështje që është në top-prioritetet e vendeve të zhvilluara. Përtej kanalizimeve, 
ku është programi integral mjedisor për Vushtrrinë dhe cilat janë objektivat e tij të matshme deri 
në vitin 2029? Dhe një fenomen me të cilin Vushtrria përballet, siç përballen edhe të tjerët, është 
pasuria, përkatësisht toka bujqësore. Sa tokë bujqësore po humbet nga ndërtimi dhe ndryshimi i 
destinimit dhe çfarë instrumentesh konkrete parashihen në projekt-buxhetin 2027–2029 për 
mbrojtjen e kësaj pasurie? Ndalem te nevojat prioritare për Vushtrrinë, që duhet të trajtohen në 
këtë projekt-buxhet: 

 Zgjidhje e qëndrueshme për stacionin e autobusëve dhe transportin publik; 
 Zhvillim ekonomik lokal, infrastrukturë për bizneset dhe nxitje të investimeve; 
 Çfarë oferte jemi duke u bërë qytetarëve për punësim, aftësim profesional, inovacion dhe 

ndërmarrësi për të rinjtë; 
 Mbështetje e drejtpërdrejtë sociale për familjet më të cenueshme, përfshirë shqyrtimin e 

subvencionimit të faturave bazike për familjet në nevojë; 
 Strategji e zbatueshme për turizmin dhe valorizimin e trashëgimisë kulturore; 
 Program i gjelbër i parqeve dhe përmirësimit të hapësirave publike; 
 Një plan i matshëm për trotuaret dhe sigurinë e këmbësorëve; 
 Parkingje dhe menaxhim modern i mobilitetit urban; 
 Një plan i integruar për ambientin, lumenjtë, mbeturinat dhe deponitë ilegale; 
 Mbrojtja e tokës bujqësore dhe mbështetja e prodhimit vendor. 

Kërkesat tona janë të qarta: zgjidhje, lokacion, buxhet dhe afat konkret për stacionin e autobusëve; 
program trevjeçar për zhvillimin ekonomik dhe mbështetjen e bizneseve; fond ose program për 
punësim, aftësim dhe ndërmarrësinë e të rinjve; fond social komunal për familjet në gjendje të 
rëndë ekonomike dhe analizë për subvencionimin e faturave të tyre bazike. Kërkojmë gjithashtu 
program konkret për zhvillimin e turizmit dhe valorizimin ekonomik të trashëgimisë. Një program 
me moton “Vushtrria e gjelbër”: parqe, drunj, rekreacion dhe hapësira publike. Plan trevjeçar për 
trotuaret dhe sigurinë e këmbësorëve, me kilometra, lokacione dhe afate. Zgjidhje strukturore për 
parkingjet dhe trafikun urban, si dhe program integral për ambientin, lumenjtë, mbeturinat dhe 
eliminimin e deponive ilegale. Boshllëku politik në këtë diskutim të kësaj seance është pyetja që 
duhet ta bëjmë në raport me këtë buxhet: sa para ka Vushtrria dhe çfarë Vushtrrie do të kemi në 
fund të vitit 2029? 

Drita Dibrani, anëtare e kuvendit- pasi i përshëndeti gjithë të pranishmit në adresimin e saj para 
kuvendit deklaroi: po i referohem materialit që na është sjellë për propozim-buxhetin për vitin 
2027 dhe projeksionet për vitet 2028–2029. Buxheti i një komune nuk është thjesht një tabelë me 
shifra dhe kode kontabël. Ai është një pasqyrë e prioriteteve, vizioneve dhe përgjegjësive politike 
ndaj qytetarëve tanë. Kur e lexojmë me kujdes këtë propozim prej afër 32 milionë eurosh, pyetja 
kryesore që secili prej nesh duhet t’ia bëjë vetes është: a është ky një buxhet që e zhvillon Komunën 
e Vushtrrisë apo një buxhet që e mban mirëmbajtjen e konsumit administrativ? Seriozisht është 
shqetësuese kur i shohim se çfarë po bëhet me buxhetin komunal. Mbi 68% e këtij buxheti shkon 
për shpenzime operative administrative, mbi 16 milionë euro për paga dhe më shumë se 6 milionë 
euro për mallra dhe shërbime. Ndërkaq, për investime kapitale, për ato projekte që mbetet t’i 
ndërtojmë në qytetin dhe fshatrat tona, janë ndarë vetëm 5.56 milionë euro, apo afërsisht vetëm 
17% të buxhetit total. Në këtë strukturë, pushteti komunal po e kthen ushtrimin e një zyre në një 
strukturë të shpenzimeve ditore dhe jo në një vatër zhvillimi. Por aty ku kjo mospërputhje bëhet 
edhe më e rëndë është te fëmijët tanë dhe sistemi arsimor. Pushteti, në prezantimin e tabelave, 
vendos ndërtimin e çerdheve në qytet, në Lumadh, Smrekunicë, Maxhunaj, Bukosh e Pestovë. Por 
sa mjete janë alokuar për këtë premtim madhor për vitin 2027? Vetëm 10.000 euro. Çfarë çerdhe, 
kryetar, mund të ndërtosh me 10.000 euro? A është kjo zgjedhje serioze për prindërit që presin me 
vite në listën e pritjes, apo është thjesht një manovër në letër për t’i shtyrë projektet përpara? 
Rrjedhimisht, gjatë vitit të kaluar, ke filluar të hapësh çerdhe të reja, por ende nuk dimë se çfarë 
do të bësh tutje. E njëjta logjikë ndiqet edhe me shkollat fillore. Për shkollën “7 Marsi” në Bukosh 
dhe shkollën “Emin Duraku” janë alokuar vetëm nga 10.000 euro për secilën. Nuk mendoj se kjo 
është një buxhet real. Kjo është shtyrje e përgjegjësive dhe arsyetim me shifra simbolike, vetëm 
sa për t’u thënë banorëve dhe qytetarëve të Vushtrrisë se “e kemi futur në buxhet”. Nëse shikojmë 
disbalancën e prioriteteve, gjersa Zyra e Kryetarit menaxhon me një buxhet prej 600.000 eurosh, 
me 141.000 euro të parapara vetëm për mallra dhe shërbime, sektori i gjinisë dhe çështjeve gjinore 
lihet vetëm me 34.000 euro, ndërsa integrimet evropiane me më pak se 50.000 euro. Kjo tregon 
qartë se ku qëndron fokusi i ekzekutivit. Ne nuk kemi nevojë për projekte që vetëm i prekin çështjet 
strukturore. Ujërat e zeza, uji i pijshëm, hapësirat e gjelbra, infrastruktura sportive për të rinjtë dhe 
mbështetja e drejtpërdrejtë për fermerët dhe prodhuesit lokalë – këto nuk i kemi parë në buxhetin 
komunal. Në vend të kësaj, na ofrohet një copëzim i investimeve kapitale në mikroshuma, të cilat 
zgjaten me vite dhe shpesh nuk përfundohen si duhet. Ky buxhet, në shumë aspekte, duket sikur 
është i vitit të kaluar. Nuk ka ndonjë ndryshim tjetër të madh. Të nderuar kolegë, Unë, si anëtare 
e këtij Kuvendi, do ta kundërshtoj këtë buxhet, sepse kërkoj që paratë dhe taksat e qytetarëve të 
Vushtrrisë të përdoren me përgjegjësi, transparencë dhe vizion të qartë. Ky propozim-buxhet, në 
formën siç është paraqitur, nuk u përgjigjet nevojave të qytetarëve të Vushtrrisë. Andaj, i bëj thirrje 
ekzekutivit ta rishikojë këtë buxhet, të alokojë mjete dhe ta orientojë përdorimin e tyre nga 
shpenzimet e luksit dhe administratës drejt arsimit, shëndetësisë, infrastrukturës, bujqësisë dhe 
investimeve kapitale reale. Sepse Vushtrria meriton një buxhet për zhvillim, jo një plan të 
shpenzimeve rutinore. 
Fatmire Cecelia, anëtare e kuvendit- sot është një ndër seancat më të rëndësishme të Kuvendit. 
Sot votohet buxheti për vitin 2027. Ne, si kuvendarë, para vetes e kemi një draft-buxhet, i cili nuk 
ka asnjë projekt të ri për të mirën e qytetarëve të komunës sonë. Ky draft-buxhet është i njëjti 
sikurse vitin e kaluar. Pothuajse i gjithë është kopjuar nga viti i kaluar. Fatkeqësisht, të gjitha 
projektet për vitin e ardhshëm që janë planifikuar në këtë projekt-buxhet janë të parealizueshme, 
duke e parë shumën e tyre, e cila fillon nga 7.000, 5.000 dhe 10.000 euro për projekte madhore 
kapitale. Ajo që më ka shqetësuar në këtë projekt-propozim për buxhet është se nuk është 

inkorporuar asnjë kërkesë e qytetarëve nga dëgjimet publike që i kemi mbajtur në muajin gusht. 
Kishte qenë mirë që kryetari të na jepte një sqarim, para qytetarëve të Komunës së Vushtrrisë dhe 
para nesh si kuvendarë, për të na treguar se çfarë ka ndodhur me projektet e këtij viti, të cilat janë 
paraparë të përfundojnë dhe të fillojnë realisht deri në muajin qershor. Ne nuk kemi asnjë sqarim 
sa i përket kësaj pjese: pse nuk ka filluar asnjë projekt që është planifikuar për këtë vit? Unë nuk 
mund ta votoj një buxhet i cili nuk e prek as edhe një moment mirëqenien e qytetarëve të Komunës 
së Vushtrrisë. Nuk po dua të ndalem gjatë, por dua t’i përmend vetëm fushat sportive, të cilat janë 
paraparë te Drejtoria për Kulturë dhe Sport. Pothuajse të gjitha këto projekte janë një fontanë 
dëshirash. Është një vlerë prej 180.000 eurosh dhe janë planifikuar 13 fusha për t’u ndërtuar, ndërsa 
ne e dimë se nuk mund të përfundojnë këto fusha me këtë shumë të mjeteve. Gjithashtu, u tha edhe 
nga parafolësit për fëmijët, se janë planifikuar tri çerdhe për fëmijë, edhe në këtë vit edhe për vitin 
e ardhshëm, me të njëjtin buxhet, nga 10.000 euro. Gjithashtu, shkolla në Novolan, me 50.000 
euro. Kryetar, dua të ta rikujtoj përsëri edhe stacionin e autobusëve, për të cilin keni përmendur se 
do të filloni dhe do ta përfundoni. Është për keqardhje se çfarë draft-buxheti kemi para vetes. Unë 
nuk mund ta votoj, sepse nuk është në të mirë të qytetarëve dhe të Komunës së Vushtrrisë.  
Ferit Idrizi, kryetar i komunës- pasi i përshëndeti gjithë të pranishmit në adresimin e tij para 
kuvendit deklaroi: ky është draft-buxheti dhe këto janë mundësitë që kemi. I falënderoj të gjithë 
ata që e kanë analizuar në mënyrë të detajuar buxhetin, mundësitë dhe obligimet që ka Komuna. 
Ne jemi këtu ku jemi. Nuk mund ta rrisim buxhetin dhe nuk mund të bëjmë ndryshime përtej këtyre 
mundësive, por planifikimin e kemi bazuar në kornizat buxhetore që na ofrohen. Dua ta falënderoj 
Beratin dhe grupin kuvendar të LDK-së, të cilët i kanë parë mundësitë reale dhe, në interes të 
qytetarëve, marrin vendime për qytetarët dhe jo për kryetarin e Komunës. Në fund të fundit, ky 
është edhe qëllimi i punës sonë.  Sa i përket kodit të veçantë për obligimet që dalin nga kontrata 
kolektive, si dhe obligimeve që tashmë dalin nga përmbaruesit, kemi paraparë një kod rezervë, i 
cili do të mbushet me mjete, në mënyrë që të mos preken investimet kapitale që i kemi planifikuar. 
Sa i përekt Rrugës “Isak Halili” është premtuar nga unë, bashkë me rrugën “Haxhi Zeka”, rrugën 
“Lidhja e Lezhës”, rrugën “Bahri Kuqi” dhe rrugën “Jeton Tërstena”. Ky ka qenë një program i 
imi, përmes të cilit kam premtuar zgjerimin dhe modernizimin e këtyre rrugëve, ashtu siç jemi 
duke vepruar. Edhe rruga “Bekim Berisha”, ku ka mbetur vetëm një pjesë e vogël për t’u 
përfunduar, është pjesë e këtij programi. Po kështu kemi realizuar rrugën “Drenica” dhe kemi 
planifikuar edhe rrugën “Hazir Gjaka”. Ky projekt do të realizohet. Sa herë që shtrohet pyetja pse 
nuk po realizohet menjëherë, ne kemi dhënë përgjigjen: këto janë mundësitë buxhetore që kemi. 
Nuk kemi pasur më shumë buxhet. Megjithatë, shpresojmë që përmes projekteve të 
bashkëfinancuara me ministritë e linjës, ashtu siç kemi realizuar edhe projekte të tjera, ta 
realizojmë edhe këtë projekt. Projekti është i gatshëm dhe është përgatitur. Po ashtu, edhe për 
Parkun “Dyneku”, të cilin e kemi premtuar për qytetin e Vushtrrisë, do të organizojmë konkurs 
dhe do ta hartojmë projektin. Nuk kemi dashur ta hartojmë projektin pa zhvilluar një proces 
konkurrues dhe transparent, në mënyrë që qytetarët të kenë mundësi ta shohin dhe ta vlerësojnë 
projektin më të mirë. Kështu kemi vepruar edhe me parkingun nëntokësor. Edhe Sheshi i 
Vushtrrisë ka rezultuar me një projekt jashtëzakonisht të mirë, i cili është pëlqyer nga qytetarët. 
Sa i përket pastrimit të lumit “Silnica”, po ta them të drejtën, kur ti ke qenë kryetare, shpesh më 
ke thënë se një nga gabimet më të mëdha ka qenë lejimi i atij operatori të hynte në shtratin e lumit. 
Ai kishte marrë një pëlqim në ministri, por në vend të pastrimit, kishte marrë zhavor për përfitime 
të veta. Në të vërtetë, pastrim nuk ka bërë. Nëse do të ishte e mundur që dikush, pa kosto për 
Komunën, t’i pastronte lumenjtë dhe të na mbronte nga vërshimet, atëherë do ta bënim këtë në çdo 
rast. Por ju siguroj, juve që jeni këtu dhe qytetarëve që na dëgjojnë, se ne kemi punuar shumë në 

pastrimin e lumenjve. Madje, aktualisht nuk kemi buxhet të mjaftueshëm, përndryshe do të 
shpallnim edhe një tender për mirëmbajtjen e tyre, sepse në disa pjesë janë rritur përsëri bimësia 
dhe vegjetacioni. Prandaj, pastrimi i bërë nuk ka qenë investim i kotë. Sa i përket atij operatori që 
kishte marrë pëlqim nga Ministria e Infrastrukturës, është e qartë se mënyra se si e ka marrë atë 
pëlqim duhet të shqyrtohet. Nuk është dashur të lejohej të operonte në atë mënyrë. Ai ka marrë 
zhavor nga shtrati i lumit, gjë që përbën shkatërrim dhe degradim të tij. Ne, kur i pastrojmë 
lumenjtë, nuk e marrim zhavorin për përfitime të tjera. Prandaj, ne kemi shpallur procedurat 
përkatëse dhe do të merremi edhe me ministrinë për këtë çështje. Dua vetëm t’ju tregoj pse po 
investojmë në pastrimin e lumenjve. Nëse ka diçka për të cilën Komuna e Vushtrrisë mund të 
krenohet, është fakti se kemi qenë shumë vigjilentë në pastrimin e shtretërve të lumenjve dhe 
përrenjve dhe, si rezultat i kësaj, kemi shmangur pasojat e vërshimeve. Ky është fakt dhe këtë nuk 
mund ta mohojë askush. Nuk dua të hyj në replika të tjera, sepse këto janë çështje për të cilat kemi 
diskutuar edhe më parë. Sa i përket diskutimit politik, do t’ju propozoja juve, përfaqësuesve të 
Lëvizjes Vetëvendosje, që këto çështje t’i adresoni drejtpërdrejt te Qeveria. Me të vërtetë, një pjesë 
e diskutimit tuaj më shumë i ngjan diskutimit për qeverinë qendrore. Por Qeveria është e jona, 
ashtu siç është e juaja. Kryeministri Kurti është kryeministër i të gjithëve. Nëse nuk e keni kuptuar 
deri sot qëndrimin tim, të cilin e kam mbajtur për pesë vjet, atëherë ndaluni një moment dhe 
kuptojeni: nuk ka nevojë të na shpjegoni këto çështje. Detyra juaj është t’i mbroni interesat e 
qytetarëve, të cilët ne i përfaqësojmë këtu. Asnjëherë, deri në këtë moshë dhe në gjithë angazhimin 
tim politik, nuk kam ndërmarrë një veprim që do ta dëmtonte interesin shtetëror. Absolutisht. Unë 
i përfaqësoj qytetarët e Vushtrrisë dhe e kam obligim që, në mënyrë transparente, t’ju tregoj se 
çfarë kemi, çfarë nuk kemi, çfarë mund të punojmë dhe çfarë nuk mund të realizojmë. Sa i përket 
stacionit të autobusëve, ne kemi kërkuar në mënyrë zyrtare nga AKP-ja mundësinë për ta marrë 
parcelën përkatëse. Jemi të gatshëm që, në momentin kur ta marrim parcelën që na nevojitet për 
ndërtimin e stacionit, të iniciojmë edhe procedurat e tjera. Meqë je edhe drejtor në kompaninë 
Rajonale të Ujësjellësit, dua ta adresoj edhe këtë çështje. Sa herë takohet Komuna me kompaninë 
e ujësjellësit? Kurrë nuk ju dëgjoj të kërkoni llogari për një kompani që është përgjegjëse për 
furnizimin me ujë të qytetarëve. Kemi drejtorin këtu dhe kërkesat duhet t’i adresoni drejtpërdrejt 
tek kompania përgjegjëse: çfarë po bëhet për furnizimin e qytetarëve me ujë të pijshëm dhe për 
zgjerimin e rrjetit të ujësjellësit? Ne kemi blerë pompa, kemi investuar mjete dhe i kemi instaluar 
ato. Por teknikisht nuk po pranohen. Na është thënë se pompat po nxehën dhe janë angazhuar 
ekspertë për ta shqyrtuar këtë çështje. Nëse për tre vjet një pompë nuk ka funksionuar, është e 
natyrshme që mund të ketë probleme kur fillon të punojë. Por pyetja është pse nuk po pranohen 
ato. Shpenzimet e energjisë elektrike për këto pompa i paguan Komuna. Pra, Komuna është duke 
i mbuluar këto shpenzime. Dua ta them edhe një gjë publikisht: jam shumë i lumtur dhe e 
falënderoj publikisht ish-kryetarin e Komunës që ka themeluar një ndërmarrje komunale, të cilën 
ne po e menaxhojmë dhe po e zgjerojmë me shërbime të reja. Por cila është puna e një kompanie 
rajonale nëse nuk i del në ndihmë qytetarëve dhe Komunës? Ne i’u kemi mundësuar të 
intervenojnë në asfalt dhe t’i kryejnë punimet e nevojshme. E dimë që kanë nevojë të sanohen 
gypat, por kompania ka edhe obligime të veta. Ne i kemi liruar nga disa pengesa dhe jemi në 
dispozicion të tyre ditë e natë si Komunë. Prandaj, para se të adresohen kërkesat te Komuna, duhet 
të shikojmë se kujt ia paguajnë qytetarët taksën e ujit dhe kush është përgjegjës për shërbimin. 
Është shumë e thjeshtë: përgjegjësit duhet të kërkohen aty ku janë. Sa i përket buxhetit, sigurisht 
që çdo çështje që lidhet me shërbimet publike ndikon edhe në buxhetin e Komunës. E dëgjova me 
vëmendje të gjithë diskutimin tënd dhe e respektoj shumë profesionalizmin tënd, por mendoj se në 
një moment diskutimi kaloi më shumë në fushatë zgjedhore, sidomos kur u paraqit një program i 

gjerë me tema që i përkasin më shumë fushatës politike. Sa i përket projekteve, investimeve të 
tjera që i kemi futur me mjete të kufizuara, qëllimi ka qenë hapja e kodeve buxhetore. Investimi 
kapital nuk mund të realizohet nëse paraprakisht nuk hapet kodi përkatës buxhetor. Për shembull, 
shkollat dhe çerdhet që i kemi planifikuar mund të realizohen edhe në bashkëpunim me Ministrinë 
e Arsimit. Por, për të hyrë në bashkëfinancim, duhet të ekzistojë kodi buxhetor. Nëse nuk e ke 
kodin buxhetor, nuk mund të hysh në bashkëfinancim. Këto projekte që i kemi planifikuar do të 
realizohen. Anëtarja e kuvendit znj. Fatmire bëri një pyetje se çfarë ka ndodhur me projektet që 
nuk janë realizuar. Me të thënë të drejtën, këtë çështje e kam shpjeguar më herët, por meqë nuk 
ishe e pranishme në fillim të seancës, po e përsëris edhe një herë. Sa i përket mjeteve që janë marrë 
nga përmbaruesit për shkak të kontratës kolektive, ne nuk kemi pasur mjete të mjaftueshme për t’i 
paguar operatorët. Kur nënshkruhet një kontratë me operatorin, pagesat zakonisht realizohen në 
faza: një pagesë fillestare, një pagesë të ndërmjetme pas realizimit të një pjese të konsiderueshme 
të punëve dhe pagesa përfundimtare. Në momentin kur Komuna nuk ka pasur mjete për ta paguar 
punën e kryer, operatorët e kanë ndërprerë punën. Për këtë arsye, ne jemi detyruar ta shtyjmë afatin 
e realizimit të kontratave përmes marrëveshjeve përkatëse. Pra, projekte që kanë qenë të parapara 
të realizohen më herët, por që nuk kanë mundur të realizohen për shkak të mungesës së mjeteve, 
janë planifikuar përsëri, me qëllim që të realizohen gjatë këtij viti dhe vitit të ardhshëm. E di që 
shumë projekte kanë mbetur pa u realizuar dhe pikërisht për këtë arsye, në buxhetin e vitit 2027, i 
kemi planifikuar përsëri këto mjete. Do të jetë një vit shumë sfidues. Dua t’u them qytetarëve hapur 
se viti i ardhshëm do të jetë një vit i vështirë financiar për Komunën, sepse kontrata kolektive ka 
ndikuar shumë në gjendjen financiare. Detyrimet që dalin nga kontrata kolektive janë afër 14 
milionë euro për Komunën e Vushtrrisë. Vetëm për investime kapitale kemi rreth 5 milionë euro. 
Pra, 14 milionë euro përfaqësojnë më shumë se dyfishin e buxhetit vjetor për investime kapitale. 
Mund ta imagjinoni vetë se çfarë mund të bëjë një kryetar komune në një situatë të tillë. Nëse 
dikush tjetër do të ishte në këtë pozitë, do ta kishte shumë të vështirë të bënte më shumë se kaq. 
Në fund, ju bëj thirrje që ta votoni këtë draftbuxhet që e keni përpara. Këto janë mundësitë që kemi 
dhe mbi bazën e tyre do të vazhdojmë të punojmë. Nëse projektet nuk realizohen, qytetarët do të 
na gjykojnë dhe do të kenë të drejtë të zgjedhin dikë tjetër për kryetar të Komunës, sepse premtimet 
duhet të realizohen. Unë, megjithatë, nuk jam i interesuar për politikën vetëm si formë pune; jam 
i interesuar që të punoj në interes të qytetarëve të Vushtrrisë. 
Fatmire Cecelia, anëtare e kuvendit-Kryetar, veç po dua të ta rikujtoj që Komuna e Vushtrrisë 
ka një pronë komunale, e cila është te ish-stacioni i vjetër. Ju mund të vendosni aty stacionin e 
autobusëve, sepse shumica e fshatrave të Vushtrrisë lidhen me atë pjesë. Nuk është arsyetim dhe 
nuk mund të arsyetoni se nuk e kemi pronën, se është pronë e AKP-së dhe se Ministria nuk na ka 
kthyer asgjë. Edhe për faktin se nuk e keni nisur stacionin, kjo duhet të bëhet njëherë e qartë dhe 
të tregohet e vërteta. Nuk është kjo arsyeja. Po ta propozoj, sepse e kam propozuar edhe më herët, 
që stacioni i autobusëve të vendoset në pronën komunale, te ish-stacioni i vjetër. E dyta, kryetar, 
gjatë fushatës në vitin 2021, je zotuar se do të bësh marrëveshje me mësimdhënësit, në mënyrë që 
kontratat kolektive të mos e dëmtojnë komunën. Ke thënë se do të bësh një marrëveshje dhe se 
nuk do ta çoni çështjen në atë mënyrë që të dëmtohet buxheti i komunës. Po të kërkoj ta mbash atë 
premtim që e ke dhënë, se do të bësh një marrëveshje me punëtorët e arsimit, në mënyrë që ata të 
mos e padisin komunën dhe të mos i çojnë rastet te përmbaruesit. Asnjëherë nuk e di që kemi 
mundur t’i takojmë të gjithë punëtorët e arsimit dhe t’u kërkojmë që të mos e padisin komunën 
dhe të mos e dëmtojnë buxhetin e saj, sepse këtu nuk dëmtohet vetëm një individ, por dëmtohen 
të gjithë qytetarët e Komunës së Vushtrrisë. Kryetar, mos harro që e ke dhënë këtë premtim dhe 
mos e lër fajin te të tjerët. 

Hava Mlinaku, anëtare e kuvendit- Kryetar, nuk thashë që nuk krenohemi me projektet që i 
kemi bërë si komunë gjatë mandatit të kaluar. Absolutisht që krenohemi. Krenohemi me rrugën e 
zgjeruar, me rrugën „Drenica“, me rrugën „Lumnis Surdulli“, me „Bekim Berishën“ dhe me të 
gjitha projektet e tjera. Edhe me Lumin Silnica, të cilin për herë të parë e kemi shpëtuar nga 
përmbytjet. Për këtë nuk ka asnjë diskutim. Sa i përket kësaj pjesë, pashë që e përmende se ajo 
kompani ka ardhur dhe është drejtuar te ne. Edhe unë e kam drejtuar çështjen ashtu siç kam besuar; 
ke besuar edhe ti dhe e kemi shqyrtuar projektin. Na është dukur projekt i mirë dhe i kemi dhënë 
pëlqimin. Pastaj, drejtoria përkatëse, bashkë me ministrinë përkatëse, e kanë ndjekur procedurën. 
Mirëpo, përsëri, nuk e di as që paska filluar të punohet. Ju e keni të drejtën e plotë të jepni opinionin 
tuaj. E keni mbikëqyrësin nga Komuna dhe, njëkohësisht, edhe nga institucionet përkatëse. 
Prandaj, nuk ka nevojë të përmendet përmes kujt ka kaluar ky projekt. Përndryshe, punët e mira 
janë gjithmonë të mirëseardhura për qytetin e Vushtrrisë. 
Nasuf Aliu, anëtar i kuvendit-Kryetar, përmende shumë gjëra dhe e tërhoqe vëmendjen edhe me 
disa batuta. Ti njihesh për këto batuta dhe për mënyrën se si i përdor ato. E përmende edhe 
respektin që ke ndaj nesh. Por nuk mund të kalosh as ti, e asnjëri këtu, përtej respektit që unë kam 
ndaj secilit. Ky është formimi im që nga fëmijëria. Ju e dini shumë mirë se kurrë nuk kam qenë 
njeri i rrahjeve dhe i konflikteve. Përmende diçka në mënyrë indirekte dhe doli edhe një adresë 
tjetër. Kryetar, për atë adresë tjetër dhe për pyetjet që mund të keni, përgjigjet i gjeni atje, në 
adresën prej nga vij unë. Çfarëdo pyetje që të keni, mund ta gjeni përgjigjen aty. Por, para gjithë 
kolegëve të kuvendit, si për të mirën, ashtu edhe për të keqen, dua ta them se Komuna e Vushtrrisë 
është ndër të vetmet komuna në rajon me të cilën kemi një bashkëpunim të kënaqshëm. Ndoshta 
jo të mjaftueshëm, por të kënaqshëm. Uroj që edhe ky bashkëpunim të thellohet më tej. Problemet 
janë ende të përbashkëta. E di ti se çfarë i përket komunës, dhe ne e dimë se çfarë na përket neve. 
Qytetarët presin zgjidhje dhe këto zgjidhje duhet t’i japim bashkërisht. Në një çështje tjetër, 
kryetar, është mirë ta rikujtojmë se ne jemi opozitë. Nuk jemi pozitë. Ne nuk jemi këtu vetëm për 
të parë se çfarë ka të mirë në këtë projektbuxhet. Ne jemi këtu për të parë se çfarë përgjegjësie dhe 
roli të mirë luan ky projektbuxhet në raport me qytetarët e Vushtrrisë dhe si shpërndahen këto të 
mira për tri vitet e ardhshme. Po flasim për jetën e të gjithë neve, për qytetarët e Vushtrrisë, për 
familjet tona dhe për qytetarët tanë, të cilët pas tri vitesh do të përballen me rezultatet e këtyre 
vendimeve. Kur flasim për një vizion të paraqitur në programin politik dhe në programin e 
fushatës, unë mendoj se politikani duhet ta mbajë fjalën. E kur nuk mund ta mbajë fjalën, nuk është 
asgjë e keqe të dalë dhe të thotë: „Nuk kam mundur ta realizoj këtë. “Prandaj, nëse nga këto 
rikujtime të mia, në raport me planin tënd të fushatës, ke parë diçka që nuk ke mundur ta mbash, 
dil dhe thuaj se këtë nuk po mundem ta realizoj për këto arsye. Nuk është kurrfarë turpi. 
Ferit Idrizi, kryetar i komunës-  tha se sa i përket stacionit të autobusëve dhe çështjes tjetër që 
u ngrit, dua të sqaroj edhe një çështje, po e them publikisht se ajo që po e përmend ti do të mbetet 
si alternativë apo si mundësi për zgjidhjen e çështjes së marrëveshjes me mësimdhënësit. Mirëpo, 
për sa i përket marrëveshjes me mësimdhënësit, duhet të kemi parasysh se kjo çështje është shumë 
më komplekse. Sa i përket kontratës kolektive me mësimdhënësit, ne kemi qenë të parët që kemi 
bërë marrëveshje ndërmjtsësimi  me Gjykatën, me qëllim që të shmangim kostot dhe procedurat e 
mëtejshme gjyqësore. Me mësimdhënësit nuk mund të bësh marrëveshje duke u thënë, për 
shembull, “mos na paditni”. Ata kanë pasur të drejtë të kërkojnë realizimin e një të drejte që e kanë 
fituar ligjërisht. Nuk mund t’u thuash mësimdhënësve se kanë marrë, për shembull, nga 6 mijë 
euro dhe se nuk do t’ua japim pjesën tjetër. Ato janë të drejta të tyre. Ne kemi bërë përpjekjet tona 
përmes Gjykatës dhe kemi arritur që të shmangim shkuarjen në shkallën e dytë, sepse kjo do ta 
rriste edhe më shumë koston. 

Për të qenë i sinqertë, as unë nuk e kam ditur fillimisht se sa do të ishte kostoja totale. Nuk e ka 
ditur as Thesari, derisa kanë ardhur kërkesat dhe faturat përkatëse. Mirëpo, kur kanë ardhur, 
shumat kanë qenë jashtëzakonisht të mëdha. Unë kam menduar se ndoshta e gjithë kjo çështje e 
kontratës kolektive mund të përfundonte me rreth 3–4 milionë euro. Por, në fund, kostot kanë dalë 
shumë më të larta. Dua ta theksoj se mësimdhënësit kanë pasur plotësisht të drejtë në kërkesat e 
tyre. Ne jemi përpjekur ta bëjmë pjesën tonë dhe tash kjo çështje është në procedurë gjyqësore. Ne 
e kemi paditur në Gjykatë Ministrinë e Arsimit, me qëllim që të sigurojmë mjetet për realizimin e 
këtyre obligimeve dhe, njëkohësisht, që këto mjete të mos ndikojnë në realizimin e projekteve të 
tjera të komunës. 
 
Në fund të debatit, lidhur me këtë pikë të rendit të ditës, kuvendit pas votimit me 18 vota 
“për”, 8 vota “kundër”, 2 vota “abstenim” vendosi me sa vijon:  
 
1. Me këtë vendim aprovohet buxheti i Komunës së Vushtrrisë për vitin 2027 si dhe projeksionet 
për vitet 2028-2029, konform Qarkoreve Buxhetore 01/2027 dhe 02/2027, të lëshuara nga 
Ministria e Financave. 
 
2. Shuma e përgjithshme e buxhetit të Komunës së Vushtrrisë për vitin 2027 është:  31,683,485.00 
€ prej të cilave për: 
 

Kategoritë Buxhetore   2027   2028   2029  

 Paga  16,189,307.00 16,270,254.00 16,351,605.00 

 Mallra dhe shërbime   6,053,280.00 7,149,260.00 7,361,511.00 

 Komunali  670,012.00 695,000.00 695,000.00 

 Subvencione  1,480,000.00 2,420,000.00 2,420,000.00 

 Shpenzime kapitale  5,561,142.00 6,681,641.00 8,173,740.00 

 Rezerva  1,729,744.00   

 TOTALI  31,683,485.00 33,216,155.00 35,001,856.00 

 
3. Ky buxhet financohet nga grantet qeveritare në vlerë prej 27,731,331.00 € dhe nga të hyrat 
vetanake në vlerë prej 3,952,154.00 €. 
 
4. Mjetet financiare të cekura në pikën 2 dhe 3 të këtij vendimi janë në pajtim me kufijtë buxhetor 
të dhënë  në Qarkoret Buxhetore 01/2027 dhe 02/2027 të lëshuara nga MF-ja. 
 
5. Për zbatimin e këtij vendimi obligohet: Kryetari i komunës, Drejtoria për Buxhet dhe Financa, 
dhe drejtoritë tjera kompetente komunale. 
 
6. Tabela: 4.1- plani i ndarjeve buxhetore të shpenzimeve totale të komunës për vitin 2027-2029; 
tabela 4.2 – financimi i investimeve kapitale në Komunën e Vushtrrisë për vitin 2027-2029;  tabela 
4.3 - të hyrat vetanake të komunës për vitet 2027-2029n si dhe tabela e buxhetimit të përgjithshëm 
gjinor janë pjesë e këtij vendimi, të bashkëngjitura në shtojcë. 

7. Ky vendim hyn në fuqi pas aprovimit nga kuvendi i komunës dhe nënshkrimit nga Kryesuesja 
e Kuvendit dhe i njëjti i dorëzohet Ministrisë së Financave, për zbatim.  
 
3. Raporti i performancës së Komunës së Vushtrrisë për vitin 2025; 
 
Ymer Haradinaj, anëtar i kuvendit- tha se sa i përket Raportit të Performancës së Komunës së 
Vushtrrisë për vitin 2025, ne e dimë se Ministria e Administrimit të Pushtetit Lokal, në 
bashkëpunim me të gjitha komunat e Republikës së Kosovës dhe partnerët e saj, publikon raportin 
e performancës komunale, i cili prezanton rezultatet e punës së komunave në 16 fusha dhe përmes 
93 treguesve të sistemit për menaxhimin e performancës komunale. Komuna e Vushtrrisë është 
renditur me një përqindje mesatare të performancës prej 65,7%. Krahasuar me vitin paraprak, kemi 
një rënie prej 7,57 pikësh përqindjeje, pasi në vitin 2024 performanca e Komunës së Vushtrrisë 
ishte 73,27%. Kjo është qeverisja juaj, i nderuar kryetar, së bashku me drejtorët që i keni këtu. Ky 
raport synon të pasqyrojë dy aspekte kryesore të punës së komunave: mënyrën e qeverisjes, bazuar 
në legjislacionin në fuqi, si dhe ofrimin e shërbimeve në aspektin sasior dhe cilësor, aty ku është e 
mundur. Sa u përket fushave të performancës, nga analiza jonë kemi vërejtur se fushat ku Komuna 
e Vushtrrisë ka performancën më të dobët, me rezultat nën 50%, janë: 

 Infrastruktura rrugore, me 46,06%; 
 Barazia në punësim dhe shërbimet sociale dhe familjare, me 42,74%; 
 Planifikimi hapësinor komunal, me 39,29%; 
 Hapësirat publike, me 35,07%; 
 Zhvillimi ekonomik lokal, me 0%. 

Po e përsëris edhe një herë: zhvillimi ekonomik lokal, me zero për qind. Dhe këtu qëndron 
shqetësimi im. Besoj se kjo duhet të jetë shqetësuese edhe për kryetarin e komunës, për qeverinë 
komunale, por edhe për të gjithë anëtarët e kuvendit, sepse është shqetësuese që Komuna e 
Vushtrrisë, në fushën e zhvillimit ekonomik lokal, renditet ndër komunat me performancën më të 
dobët në Kosovë. Komuna e Vushtrrisë ka rezultat të njëjtë me komunat si Parteshi, Graçanica, 
Mitrovica e Veriut, Kllokoti, Ranillugu, Shtërpca, Dragashi, Zveçani, Zubin Potoku dhe 
Leposaviqi. Kjo është shqetësuese, i nderuar kryetar. Zero pikë nga 100 pikët e mundshme! Nuk 
po e them unë, por po e thotë Raporti i Performancës. Prandaj, kjo është performanca e qeverisjes 
suaj. Për mua, kjo është vërtet shqetësuese. Mendoj se duhet të jetë shqetësuese edhe për të tjerët. 
Këtë të dhënë e gjeni në faqen 29 të raportit. Ju ftoj ta shikoni: Komuna e Vushtrrisë ka zero pikë 
në fushën e zhvillimit ekonomik lokal. Ky rezultat e vendos komunën tonë në të njëjtin nivel me 
disa prej komunave të përmendura më lart. Për mua, kjo është një zhgënjim i madh. Në raport janë 
paraqitur edhe rekomandimet për Komunën e Vushtrrisë. Në bazë të analizave të përgjithshme dhe 
gjetjeve specifike të këtij raporti, komunës i rekomandohet që të punojë me përkushtim më të madh 
në këto aspekte: 

 Rritja e përfshirjes në punësim të personave me aftësi të kufizuara; 
 Rritja e pjesëmarrjes së qytetarëve në proceset vendimmarrëse; 
 Rritja e përqindjes së vendbanimeve të mbuluara me rrjet të kanalizimit; 
 Rritja e përqindjes së vendbanimeve me trajtim të ujërave të zeza; 
 Zbatimi i lejeve mjedisore; 
 Hartimi i dokumenteve strategjike, planeve dhe strategjive në nivel komunal; 
 Përmbushja e standardeve minimale për konsultimet publike; 
 Rritja e nivelit të adresimit të rekomandimeve të Zyrës Kombëtare të Auditimit; 
 Rritja e sipërfaqes së territorit të komunës të mbuluar me plane rregulluese; 

 Rritja e inkasimit të mjeteve për menaxhimin e mbeturinave; 
 Rritja e inkasimit të tatimit në pronë; 
 Përmirësimi i procesit të verifikimit të 20% të ekonomive familjare. 

Këto janë disa nga rekomandimet e dhëna nga Ministria e Administrimit të Pushtetit Lokal. Edhe 
mua më vjen keq kur bëj një krahasim të tillë, por ky është realiteti që paraqet raporti. Komuna e 
Vushtrrisë ka zero pikë në fushën e zhvillimit ekonomik lokal. Ky është rezultati i paraqitur për 
Komunën e Vushtrrisë në Raportin e Performancës për vitin 2025. 
Drita Dibrani, anëtare e kuvendit- Të nderuar qytetarë të Vushtrrisë, e nderuar kryesuese, i 
nderuar kryetar, të nderuar drejtorë të ekzekutivit dhe anëtarë të kuvendit, Po shohim se sot na keni 
sjellë një dokument të Raportit të Performancës, të paraqitur në atë mënyrë që të krijojë përshtypjen 
se komuna ka arritur një sukses mbi mesataren, me një rezultat prej 65,70%. Por, le t’i heqim këto 
petka burokratike dhe të shohim se çfarë fshihet pas këtij raporti zyrtar të qeverisjes lokale. Ky 
raport tregon se kjo administratë është e aftë të lëshojë vërtetime në sportele, ndërsa në fushat që 
kërkojnë punë, vizion, infrastrukturë dhe kujdes për qytetarët, ka dështuar në mënyrë të theksuar. 
Kur e shohim fushën e hapësirave publike, ku rezultati është vetëm 35,07%, kuptojmë se qyteti 
ynë me histori po ngulfatet nga betoni. Fëmijët tanë nuk kanë parqe, nënat nuk kanë trotuare ku të 
ecin me karroca, ndërsa rrugët tona, që nga viti 2025, kanë mbetur pa ndriçim dhe pa mirëmbajtje. 
Edhe në fushën e planifikimit hapësinor, rezultati është vetëm 39,29%. Kjo tregon probleme 
serioze në planifikimin urban. Ndërtohet ku të mundet dhe si të mundet, pa një vizion të qartë 
urbanistik, duke i lënë lagjet tona pa hapësirat e nevojshme përcjellëse. Dhe ku është këtu dora e 
shtetit për të parë se çfarë po ndodh në këtë vend? Raporti juaj ju ka nxjerrë zbuluar edhe në fushën 
e barazisë në punësim dhe të shërbimeve sociale dhe familjare, ku rezultati është vetëm 42,74%. 
Pra, ju nuk e keni përmbushur as kuotën minimale ligjore për punësimin e personave me aftësi të 
kufizuara. Kjo nuk është vetëm mospërmbushje e një treguesi, por edhe mungesë e empatisë dhe 
e përgjegjësisë sociale. Më e rënda, kryetar dhe përfaqësues të ekzekutivit, është se edhe vetë 
Ministria e Administrimit të Pushtetit Lokal, përmes rekomandimeve të saj, e thotë qartë atë që ne 
e përsërisim çdo ditë, si qytetarë dhe si anëtarë të kuvendit. Fshatrat e Vushtrrisë po përballen me 
mungesë të rrjetit të kanalizimit dhe me mungesë të trajtimit të ujërave të zeza. Po ashtu, mungojnë 
dokumentet strategjike dhe planet e zhvillimit që do të duhej të ishin hartuar më herët. 
Rekomandimet e auditorit vazhdojnë të injorohen, edhe pse ato adresojnë probleme të rëndësishme 
që kërkojnë zgjidhje. Konsultimet publike i kemi shndërruar në procese formale, pa siguruar 
pjesëmarrjen e mirëfilltë të qytetarëve. Kam marrë pjesë në dy diskutime publike në dy fshatra 
dhe, të them të drejtën, është për të ardhur keq kur në to marrin pjesë vetëm dy ose tre qytetarë, të 
cilët kanë gjetur vullnetin për të qenë të pranishëm, ndërsa pjesa tjetër e qytetarëve mungon. Kjo 
tregon shumë qartë gjendjen në të cilën ndodhemi. Edhe për buxhetin komunal është mbajtur 
vetëm një dëgjim i fundit buxhetor, ndërkohë që konsultimet publike parashihen me ligj. Siç e 
thashë, këto konsultime janë shndërruar në procese formale, ndërsa ju mburreni me transparencën 
elektronike. Pra, llogaridhënia në terren është zero, ndërsa transparenca pa llogaridhënie është 
thjesht propagandë digjitale. Jemi mësuar t’i shohim fotografitë tuaja në Facebook, por qytetarët e 
Vushtrrisë nuk jetojnë me përqindjet e raporteve tuaja. Ata kërkojnë rrjet të kanalizimit, rrugë të 
asfaltuara me trotuare, hapësira të gjelbra, si dhe arsim e shëndetësi me standarde të duhura. 
Prandaj, ky raport nuk është certifikatë lavdërimi për kryetarin Idrizi, por një dëshmi e dështimit 
të mënyrës se si po qeveriset Vushtrria. Ndaj, sot nuk jemi këtu për t’ju duartrokitur, siç është bërë 
më herët, por për t’ju kërkuar llogari të drejtpërdrejtë për çdo përqindje të humbur dhe për çdo 
projekt të realizuar përgjysmë. 

Islam Latifit, koordinator i performances- I nderuar kryetar i komunës, i nderuar nënkryetar, të 
nderuar anëtarë të ekzekutivit komunal, të nderuar anëtarë të Kuvendit dhe të gjithë të pranishëm, 
Ashtu siç është theksuar edhe në aktin përcjellës të raportit të performancës për vitin 2025, 
Ministria e Administrimit të Pushtetit Lokal, në bashkëpunim me të gjitha komunat e Kosovës dhe 
partnerët e saj, ka publikuar Raportin e Performancës Komunale për vitin 2025. Ky raport synon 
të prezantojë rezultatet e punës së komunave në 16 fusha të kompetencave që janë nën 
përgjegjësinë e tyre, përmes gjithsej 93 treguesve të sistemit. Sipas raportit, Komuna e Vushtrrisë 
është renditur me një rezultat mesatar prej 65,77%, që paraqet një rënie prej rreth 7–8 pikësh 
përqindjeje në raport me vitin e kaluar. Më poshtë do të sqarojmë arsyet që kanë ndikuar në këtë 
rezultat. Raporti përfshin periudhën nga 1 janari deri më 31 dhjetor 2025 dhe është i bazuar në 
Ligjin për Sistemin e Menaxhimit të Performancës së Komunave, në një metodologji standarde, si 
dhe në dokumentin kryesor të sistemit të performancës komunale. Këto dokumente janë diskutuar 
dhe hartuar gjatë viteve të fundit. Raporti i performancës është pjesë e planit të punës së Kuvendit 
dhe e procesit të rregullt vjetor të matjes së performancës së komunës. Sikurse edhe treguesit e 
tjerë të këtij sistemi, raporti shqyrtohet dhe diskutohet çdo vit në Kuvendin Komunal. Po ashtu, 
diskutimi i tij përbën një nga treguesit që vlerësohen në kuadër të sistemit të performancës. 
Prandaj, sikurse në vitet paraprake, edhe këtë vit raporti është sjellë për shqyrtim dhe diskutim në 
këtë seancë. Një dallim pozitiv nga vitet e kaluara është se këtë vit, për herë të parë pas shumë 
vitesh, raporti është publikuar me kohë. Në të kaluarën kemi pasur vazhdimisht vonesa, ndonëse 
me ligj është përcaktuar që diskutimi në kuvendet komunale të bëhet gjatë muajit shtator. Për shkak 
të këtyre vonesave, raporti shpesh është diskutuar vetëm në muajin dhjetor ose në janar të vitit 
vijues. Prandaj, publikimi me kohë është një aspekt pozitiv i këtij procesi. Nga ana tjetër, verifikimi 
për herë të parë i të gjithë treguesve, dhe jo vetëm i një mostre të tyre, përmes një metode standarde, 
në përputhje me dokumentin kryesor dhe udhëzuesin për raportim, ka rezultuar me mospranimin 
e disa të dhënave të raportuara nga komunat në sistem. Kjo është arsyeja pse, jo vetëm në Komunën 
e Vushtrrisë, por edhe në komunat e tjera të Kosovës, vërehet rënie e performancës. Kjo rënie është 
evidente në nivel vendi dhe jo vetëm në komunën tonë. Është përdorur një metodë standarde e 
vlerësimit, përmes analizës së dokumenteve të bashkëngjitura për secilin tregues. Si rezultat i këtij 
procesi, duke pasur parasysh se dokumentet e dorëzuara nuk janë pranuar automatikisht si të 
mirëqena, ne, në cilësinë e koordinatorëve të komunave dhe të kryesuesit të Kolegjiumit të 
Koordinatorëve të Kosovës, kemi konstatuar se raporti nuk është plotësisht kredibil në tërësinë e 
tij. Këtë shqetësim e kemi paraqitur edhe në Komitetin për Politikë dhe Financa. Jam i bindur se 
kjo çështje është e njohur, pasi pasqyrohet edhe në raportin e Ministrisë. Një shembull konkret 
është fusha e vaksinimit, ku, pavarësisht se komuna ka pranuar donacion për përmbushjen e këtij 
treguesi, vlerësimi për të gjitha komunat e Kosovës është zero. Probleme të ngjashme paraqiten 
edhe në fushën e zhvillimit ekonomik lokal. Në sistem janë bashkëngjitur dokumente nga zyrtarët 
komunalë, por ato nuk janë pranuar për shkak të mënyrës standarde të vlerësimit dhe kritereve të 
përdorura për pranimin e dokumentacionit. Është e vështirë të arsyetohet se zhvillimi ekonomik 
në Komunën e Vushtrrisë, apo në cilëndo komunë tjetër të Kosovës, është zero vetëm për shkak të 
mënyrës së vlerësimit të një treguesi. Edhe pse dokumenti paraqet një vlerësim të tillë, duhet të 
japim sqarimet e nevojshme. A ka pasur vaksinim në Komunën e Vushtrrisë? A mund ta mohojë 
dikush se ka pasur vaksinim? Jo. Prandaj, fakti që të gjitha komunat e Kosovës janë vlerësuar me 
zero në këtë tregues tregon se ekziston një problem në mënyrën e vlerësimit. Pikërisht për këtë 
arsye, ne si koordinatorë të komunave, si dhe unë në cilësinë e kryesuesit të forumit, kemi shprehur 
njëzëri shqetësimin se raporti, për herë të parë pas shumë vitesh, nuk është plotësisht kredibil në 
tërësinë e tij. 

Duhet theksuar se raporti i performancës nuk hartohet në mënyrë manuale nga komuna, por 
gjenerohet nga Sistemi i Menaxhimit të Performancës dhe është produkt i të dhënave të raportuara 
kryesisht nga zyrtarët përgjegjës për fushat përkatëse. Vlerësimi i treguesve të zbatueshëm bëhet 
në koordinim me zyrtarët komunalë. Para fillimit të procesit të matjes zhvillohen konsultime 
paraprake me zyrtarët përgjegjës për raportimin, me qëllim të identifikimit të treguesve përkatës 
dhe përcaktimit të mundësive për matjen e tyre. Si rezultat i problemeve të paraqitura gjatë 
vlerësimit standard të të gjithë treguesve, për herë të parë është iniciuar një rishikim i plotë i 
sistemit. Aktualisht, Ministria e Administrimit të Pushtetit Lokal, me mbështetjen e DEMOS-it 
dhe në bashkëpunim me koordinatorët e komunave, është duke realizuar rishikimin e të gjithë 
treguesve, në mënyrë që të shmangen dilemat e tilla lidhur me pranimin ose mospranimin e të 
dhënave në sistem. Ashtu siç u tha, ky raport synon të pasqyrojë dy aspekte kryesore të punës së 
komunave: mënyrën e qeverisjes në përputhje me legjislacionin në fuqi dhe ofrimin e shërbimeve 
në aspektin sasior dhe cilësor, aty ku treguesit mundësojnë matjen e tyre. Të dhënat e paraqitura 
shërbejnë për të identifikuar trendet e zhvillimit të komunave nga viti në vit, në mënyrë që 
prioritetet e ardhshme të orientohen drejt sektorëve që kanë nevojë për më shumë mbështetje dhe 
përmirësim. Ky është një nga synimet kryesore të raportit dhe të vetë Sistemit të Menaxhimit të 
Performancës. Përveç kësaj, rezultatet e raportit shërbejnë si mekanizëm vetëkontrolli për punën 
e administratës komunale, për rritjen e kapaciteteve dhe për përmirësimin e përgjegjshmërisë së 
zyrtarëve publikë. Raporti duhet gjithashtu t'u mundësojë qytetarëve të krijojnë pritshmëri të 
arsyeshme lidhur me shërbimet që ofrojnë institucionet dhe përfaqësuesit e tyre të zgjedhur në 
nivel lokal. Në aspektin formal të vlerësimit të sistemit, është e rëndësishme që raporti të jetë pjesë 
e rendit të ditës dhe e diskutimeve në Kuvend. Megjithatë, në thelb, diskutimi i tij ka rëndësi të 
veçantë, sepse na mundëson të analizojmë veçmas fushat e kompetencave komunale, nivelin e 
zbatimit të përgjegjësive dhe cilësinë e shërbimeve që u ofrohen qytetarëve. Ky proces është pjesë 
e mekanizmave të rregullt të llogaridhënies, transparencës dhe monitorimit të performancës 
komunale. Prandaj, shqyrtimi i raportit nuk duhet të kuptohet apriori si kritikë apo kundërshtim 
ndaj punës së institucioneve, por si një proces i domosdoshëm i llogaridhënies dhe i përmirësimit 
të vazhdueshëm. Rezultati i paraqitur përbën një pikënisje për identifikimin e fushave ku janë 
arritur rezultate të caktuara, por njëkohësisht edhe të atyre ku kërkohet angazhim dhe përmirësim 
i mëtejshëm. Është e rëndësishme që raporti i performancës të mos trajtohet vetëm si dokument 
statistikor apo si detyrim formal për Kuvendin. Vlera e tij kryesore qëndron në faktin se na ofron 
një pasqyrë të punës së institucioneve komunale dhe na ndihmon të identifikojmë fushat ku 
nevojiten ndërhyrje, përmirësime dhe planifikim më i mirë. Pas analizave të përgjithshme dhe 
specifike, në raport janë evidentuar një sërë gjetjesh, sikurse ndodh edhe me raportet e tjera, të 
cilat identifikojnë fushat ku kërkohet angazhim i mëtejshëm. Ndër rekomandimet kryesore janë 
rritja e numrit të të punësuarve me aftësi të kufizuara, përfshirja e të punësuarve nga komunitetet 
joshumicë, sipas përkatësisë gjinore, si dhe rritja e pjesëmarrjes së qytetarëve në proceset 
vendimmarrëse. Ky i fundit është një aspekt i rëndësishëm, pasi kemi pasur përpjekje të 
vazhdueshme për të rritur pjesëmarrjen e qytetarëve në proceset vendimmarrëse. Një tjetër 
rekomandim është rritja e përqindjes së vendbanimeve që kanë trajtim të ujërave të zeza. Në nivel 
të Kosovës, trajtimi i ujërave të zeza mbetet në nivel të ulët. Prandaj, ky është një rekomandim 
kyç, të cilit duhet t'i kushtohet më shumë vëmendje. Po ashtu, kërkohet zbatimi i lejeve mjedisore 
dhe përditësimi i dokumenteve strategjike dhe planeve që kanë tejkaluar afatet e vlefshmërisë. 
Shumica e këtyre planeve kanë afat pesëvjeçar dhe, pas përfundimit të këtij afati, duhet të 
përditësohen, të rishikohen ose të hartohen sërish, në mënyrë që të sigurohet vlerësimi i duhur. Një 
tjetër fushë ku kërkohet përmirësim është përmbushja e standardeve minimale të konsultimeve 

publike, si dhe rritja e nivelit të adresimit të rekomandimeve të Zyrës Kombëtare të Auditimit. 
Gjithashtu, duhet të rritet sipërfaqja e territorit të komunës që mbulohet me plane rregulluese të 
hollësishme. Siç dihet, Komuna e Vushtrrisë është duke punuar në hartimin e Planit Zhvillimor 
Komunal dhe Hartës Zonale. Në të njëjtën kohë, duhet të rritet inkasimi i mjeteve nga tarifat e 
mbeturinave, si dhe inkasimi i tatimit në pronë. Këto fusha dhe tregues nuk duhet të interpretohen 
vetëm përmes një emërtimi të përgjithshëm, siç është zhvillimi ekonomik, pasi brenda secilës fushë 
përfshihen dhjetëra tregues të tjerë. Nëse një tregues vlerësohet me zero, kjo mund të ndikojë që, 
si rezultat i mënyrës së llogaritjes së sistemit, edhe e gjithë fusha të marrë një rezultat zero. Prandaj, 
një rezultat i tillë nuk nënkupton domosdoshmërisht mungesë të zhvillimit ekonomik. Po kështu, 
në fushën e shëndetësisë, vlerësimi zero për vaksinimin nuk do të thotë se nuk ka pasur vaksinim 
të fëmijëve, por mund të jetë rezultat i një mospërputhjeje në procesin e vlerësimit dhe të pranimit 
të të dhënave. 
Melihate Basholli-Latifi, Kryesuese  e Kuvendit-Në bazë të këtyre çështjeve të diskutuara, 
mendoj se edhe komunat e tjera, së bashku me Komunën e Vushtrrisë, duhet ta shprehin 
shqetësimin e tyre për mospranimin e dokumenteve të dorëzuara. Mënyra standarde e përdorur për 
pranimin dhe vlerësimin e dokumenteve ka ndikuar negativisht në rezultatet e të gjitha komunave. 
Prandaj, kërkoj që ose të ndryshohet mënyra e pranimit dhe vlerësimit të dokumenteve, ose të 
përmirësohet më tej kjo metodologji, në mënyrë që të mos dëmtohen komunat dhe të sigurohet një 
vlerësim sa më i drejtë dhe objektiv i performancës së tyre. 
 
4. Raport për situatën ekonomiko - financiare dhe zbatimin e planeve investuese, për periudhën 
janar-qershor 2026; 
 
Drita Dibrani, anëtare e kuvendit-pasi i përshëndeti të pranishmit vijoj: Edhe një herë, kur e 
lexon këtë raport për situatën ekonomike dhe financiare, përkatësisht për zbatimin e planeve 
investuese për periudhën janar–qershor 2026, pothuajse në çdo faqe dhe në secilin sektor e sheh të 
njëjtën gjendje: projektet nuk kanë filluar për shkak të mungesës së mjeteve buxhetore. A mund të 
na tregoni se ku shkuan premtimet e mëdha dhe ku mbetën projektet madhore? Sot po na thoni se 
nuk keni para për studentët. I keni hequr bursat studentore, duke ua mbyllur derën e shpresës të 
rinjve dhe duke mos u krijuar mundësi për zhvillimin e aktiviteteve rinore. Keni zero investime 
dhe subvencione për organizatat joqeveritare dhe për shoqatat e dala nga lufta. Sot, kategoria më 
e dinjitetshme e këtij qyteti gjendet e harruar në sirtarët e kësaj komune. Për më tepër, e keni lënë 
edhe bujqësinë në mëshirë të fatit. Sot mburreni se keni kryer pagesa të subvencioneve, por e 
vërteta është se në vitin 2026 keni ndarë saktësisht zero cent për subvencione të reja për fermerët 
tanë. Mjetet për të cilat po flasim janë vetëm bartje nga buxheti, pra mjete të papaguara nga vitet 
2024 dhe 2025. Ndërsa, gjatë vitit 2026, bujqësia nuk ka marrë asnjë cent për litër qumësht dhe 
asnjë cent për kosheret e bletëve. Po ku janë investimet nga buxheti kapital? Ndërtimi i çerdhes 
për fëmijët tanë nuk ka filluar. Parku i Dynekut nuk ka filluar. Edhe në diskutimet që i kemi 
zhvilluar gjatë shqyrtimit të buxhetit paraprak, kemi folur për rrjetin e kanalizimit në fshatrat tona, 
i cili ka mbetur i ndërprerë. Stacioni i autobusëve ka mbetur vetëm një copë letër me një vlerë prej 
20.000 eurosh, pa ndonjë zhvillim të mëtejmë. Rrugët lokale në Smrekonicë, Samadrexhë, Stroc, 
Ceceli, Doberllukë, Beçuk dhe Zhilivodë kanë mbetur pa filluar dhe të braktisura. Për të gjitha 
këto dështime, arsyetimi juaj është përmbarimi. Por nuk është e mundur që një administratë e tërë 
ta kthejë komunën në një institucion që merret vetëm me ekzekutimin e borxheve dhe të pranojë, 
pa pikë përgjegjësie, se nuk e di se kur do të përfundojnë ato. Kjo nuk është qeverisje, kryetar. Kjo 
është dorëzim. 

Dhe më e keqja nuk përfundon te infrastruktura. A e keni parë gjendjen në arsim? Mesatarja e 
kalueshmërisë në Testin e Arritshmërisë për vitin 2026 është vetëm 46,86 për qind. Më shumë se 
gjysma e nxënësve tanë nuk po arrijnë ta kalojnë pragun e kalueshmërisë, ndërsa në disa shkolla 
kjo përqindje bie në 40 për qind. Në vend që kjo të shërbejë si alarm për Drejtorinë e Arsimit, 
raporti paraqitet sikur të ishte një përmbledhje e vizitave të ndryshme, ndërkohë që ekipi i kryetarit 
vazhdon me aktivitetet e veta. Prandaj, të nderuar qytetarë të Vushtrrisë, qyteti ynë nuk meriton 
një pushtet që arsyetohet me dështimet e veta. Vushtrria nuk meriton një ekzekutiv që mbledh 
vetëm 69 për qind të të hyrave vetjake dhe më pas ankohet se nuk ka buxhet për çerdhe dhe projekte 
të tjera. Për mua, ky raport është një certifikatë e paaftësisë. Besoj se në të ardhmen do të përpiqeni 
të paraqisni një raport që nuk dëshmon dështimin e zbatimit të buxhetit komunal. Kjo logjikë e 
qeverisjes nuk duhet të vazhdojë më. Kërkoj përgjegjësi të menjëhershme, rishikim urgjent të 
prioriteteve buxhetore dhe rikthim të fokusit te qytetarët, bujqit, studentët dhe zhvillimi i 
përgjithshëm i komunës. Prandaj, siç e thashë edhe gjatë diskutimit për buxhetin, kërkoj rishikim 
jo vetëm të të hyrave vetjake, por edhe të prioriteteve buxhetore. Megjithatë, ju, duke u mbështetur 
në numrat që i keni, mund të vazhdoni sipas mënyrës suaj. 
Nasuf Aliu, anëtar i kuvendit- atëherë, po nisem nga korniza e përgjithshme. Jemi në vitin 2026. 
Nuk besoj se në këtë Kuvend apo në ekzekutiv nuk ka dikush që di të ndërtojë një model të duhur 
të raportimit. Në vazhdimësi po e them se raportet po paraqiten si një grumbull ose një shportë të 
dhënash nga secila drejtori, me një hyrje dhe një titull në fillim. Kryetar, ne jemi të gatshëm të 
kontribuojmë dhe të japim sugjerimet tona, por edhe ju duhet të bëni të njëjtën gjë. Sot të gjitha 
mundësitë janë të hapura. Mjafton të dini se ku të kërkoni. Edhe për ato gjëra që nuk i dimë, mund 
të kërkojmë informacione, sepse teknologjia sot është më e shpejtë se ne dhe ofron më shumë të 
dhëna. Mjafton të dimë ta përdorim. Po ndalem këtu. Me qëllim i kam shkruar disa pika, të cilat 
mund t'i përdorni nëse dëshironi. Ky raport, përveç titullit, është dashur të ketë edhe një pjesë të 
dytë, e cila do të përfshinte qëllimin e hartimit të raportit, aktivitetet e realizuara dhe ndryshimet e 
ndodhura, rezultatet e arritura gjatë kësaj periudhe gjashtëmujore, problemet e hasura dhe shkaqet 
e tyre, si dhe masat dhe rekomandimet që dalin nga raporti, me qëllim që të mos përsëriten 
mangësitë e evidentuara. Gjithashtu, raporti duhet të përfshijë vazhdimësinë e planit deri në 
përfundim të vitit dhe, së paku, të përmbyllet me përfundimet dhe shtojcat përkatëse të drejtorive. 
Kjo përmbledhje fillestare nuk do të thotë se raporti duhet të ketë shumë vëllim apo shumë faqe. 
Detajet për secilën drejtori mund të gjenden në shtojcat që i bashkëngjiten raportit. Por jo në këtë 
formë. Kjo është vetëm një përmbledhje dhe nuk mund të quhet raport i mirëfilltë. Sidoqoftë, po 
ndalem te faqja e nëntë. U diskutua këtu edhe për bujqësinë, kryetar. Përveç shumës prej 298.576 
eurosh, e cila është paguar për shlyerjen e borxheve të viteve 2024 dhe 2025, raporti përmban edhe 
tri-katër pika të tjera që paraqesin punët e realizuara. Përmendet ndryshimi i destinimit të tokës 
bujqësore, i cili ka ndikuar në të hyrat. Gjithashtu, përmendet marrëveshja për ruajtjen e tokave 
bujqësore me Iber Lepencin, organizimi i tri panaireve treditore për gratë fermere dhe prodhuese, 
si dhe hapja e disa rrugëve fushore me qëllim të krijimit të kushteve për qasje të autokombajnave 
në parcelat e mbjella me grurë dhe kultura të tjera. A është kjo e gjitha që është bërë në bujqësi? 
A nuk ka pasur aktivitete të tjera? Dëgjo, kjo është pjesë e diskutimit tim. Unë jam në opozitë dhe, 
nëse nuk dal të duartrokas, kjo nuk do të thotë se nuk e vlerësoj punën e bërë. Përkundrazi, kjo 
është një çështje që e kam kërkuar dhe që duhet të vazhdojë më tutje.  Këtë e thashë edhe më herët, 
kur e quajte program politik. Disa prej drejtorive, përfshirë edhe Drejtorinë e Emergjencave, 
shpeshherë i kemi trajtuar sikur mjafton të emërohet një drejtor dhe të kryhet ndonjë punë. Deri 
vonë, bujqësia është trajtuar si një sektor dytësor. Këtë e kemi parë edhe në nivel shtetëror, ndonëse 
këtu kemi resurse të rëndësishme. Edhe Emergjencat kanë rëndësinë e tyre, sidomos gjatë 

vërshimeve dhe zjarreve. Prandaj, nëse kjo drejtori nuk mbështetet me burime njerëzore, kapacitete 
menaxhuese dhe buxhet të mjaftueshëm, çfarë mund të kërkojmë prej saj? E njëjta vlen edhe për 
bujqësinë. Nëse vazhdojmë të merremi vetëm me pagesën e borxheve, atëherë shtrohet pyetja: sa 
është përkrahur kjo drejtori me projekte konkrete? Cilat janë projektet e tjera konkrete që janë 
realizuar? Sepse këtu nuk po shoh diçka tjetër përveç atyre që i përmenda. Pra, pyetja ime është: a 
ka aktivitete apo projekte të tjera që nuk janë përfshirë në këtë raport? 
Refik Maloku, anëtar i kuvendit- Meqenëse po i bëjmë nga dy mësues në një klasë, a t’i bëjmë 
edhe dy kryetarë në një komunë? Me ty, bile, do ta kisha kaluar shkëlqyeshëm! Por, drejtoreshë, 
ti e di këtë çështje. Unë po shpresoj që sa më shpejt të largohesh prej aty, për hir të vlerësimit 
personal dhe për të mos i lënë këta të të zhysin, sepse ata vetëm një qëllim e kanë: t’i kryejnë punët 
e veta, edhe ato të dyshimtat. Më fal, por kështu po e shoh situatën. Tutje duke ju refruar kryesuese 
së kuvendit shtoj  se ajo duhet ta kuptoj një gjë: kjo çështje është jashtë kompetencave të saj. Ti je 
kryesuese e Kuvendit, jo kryesuese e kryetarit. Ti nuk je pjesë e qeverisë dhe as zëvendësja e 
kryetarit. Megjithatë, gjatë gjithë kohës që je kryesuese, në fakt, po e luan rolin e zëdhënëses së 
kryetarit. A nuk duhet t’i mbrosh interesat e Kuvendit dhe të anëtarëve të tij, kur ti je zgjedhur 
pikërisht nga Kuvendi? Pra, ti je pjesë e Kuvendit. Në lidhje me raportin, si mund ta marrë atë 
vendim dhe a ka pasur të drejtë ta marrë vendimin për ta dërguar një punëtor në një shkollë ku 
tashmë ka staf të mjaftueshëm, duke larguar një punëtor dhe duke e zëvendësuar me një tjetër, 
vetëm për shkak të interesave të kryetarit, për t’u kryer shërbime njerëzve të caktuar? Për këta 
njerëz, gjatë pesë-gjashtë vjetëve sa është kryetar, janë kryer shërbime të ngjashme. Tash ua ka 
kryer edhe një shërbim më shumë. Kjo është çështje që duhet të trajtohet seriozisht. Bëhet fjalë 
për mësues dhe nuk duhet të luhet me dinjitetin e tyre. Për më tepër, edhe ti je mësuese, prandaj të 
luash me dinjitetin e mësuesve është një veprim i nivelit shumë të ulët. 
 
5. Informatë për procesin e korrje-shirjeve për vitin 2026, si dhe përgatitjet për mbjelljet vjeshtore; 
 
6. Plani i veprimit për zbatimin e rekomandimeve të auditorit të përgjithshëm. 
 
7. Draft-rregullore për menaxhimin e mbeturinave në Komunën e Vushtrrisë; 
 
Hava Mlinaku, anëtare e kuvendit- sa i përket Rregullores për Menaxhimin e Mbeturinat, duhet 
të theksoj se është bërë një punë e mirë në hartimin e saj. Megjithatë, ka një detaj me të cilin nuk 
pajtohem. Ndoshta nuk është momenti i duhur për të propozuar rritjen e tarifës nga 6 euro në 10 
euro për çdo ekonomi familjare, në baza mujore. Ne e dimë se duhet ta mbështesim Ndërmarrjen 
“Përparimi”, e cila merret me mbledhjen e mbeturinave, por rritja nga 6 në 10 euro përbën një 
kapërcim mjaft të madh. Duke i marrë parasysh të gjitha sfidat aktuale dhe vështirësitë me të cilat 
përballen qytetarët në buxhetet e tyre familjare, nuk pajtohem me këtë ndryshim të tarifës. Besoj 
se Ndërmarrja “Përparimi” nuk është në gjendje aq të rëndë financiare, pasi Komuna po e mbështet 
në forma të ndryshme. Prandaj, krahas mbështetjes së ndërmarrjes, duhet të mendojmë edhe për 
qytetarët tanë dhe mundësitë e tyre financiare. 
Fatmire Cecilia, anëtare e kuvendit- tha se sa i përket Rregullores për Menaxhimin e 
Mbeturinave, pajtohem se ajo ka pasur nevojë të përmirësohet, të ndryshohet, të plotësohet dhe të 
bëhet kategorizimi i tarifave. Megjithatë, nuk është në rregull që në KPF të na sillet një version 
tjetër i rregullores, kur një version paraprak i saj është shqyrtuar në komitet dhe ka kaluar në muajin 
prill. Pas kësaj, rregullorja është plotësuar dhe ndryshuar përsëri, ndërsa versioni që na është sjellë 
sot nuk ka qenë fare në konsultim publik. 

Ky version është dukshëm më voluminoz sesa rregullorja e mëparshme. Është pozitive që janë 
identifikuar mangësitë dhe janë bërë përmirësime, por ndryshimet e tilla duhet të bëhen në mënyrë 
transparente dhe pas konsultimit publik, e jo të na sillen për shqyrtim pa u konsultuar paraprakisht 
me qytetarët. Sa i përket tarifave, ne si grup kuvendar, dhe unë personalisht, nuk pajtohemi me 
rritjen e çmimit për mbeturinat. Fillimisht tarifa ka qenë 4,70 euro, më pas është rritur në 6 euro, 
ndërsa tani, me kategorizimin e ri, parashihet që për disa kategori tarifa të arrijë deri në 10 euro. 
Kjo është një barrë e konsiderueshme për ekonomitë familjare. Duhet ta kemi parasysh gjendjen 
ekonomike të qytetarëve të Vushtrrisë. Një numër i konsiderueshëm i familjeve përballen me 
vështirësi ekonomike dhe mbështeten në ndihmën sociale. Prandaj, nuk mendoj se është e 
arsyeshme që këto familje të ngarkohen edhe më shumë me tarifa të tilla. Ndërmarrja publike 
lokale “Përparimi” ka borxhe të konsiderueshme të papaguara nga qytetarët. Për këtë arsye, 
mendoj se fillimisht duhet të punohet më shumë në inkasimin e borxheve ekzistuese dhe në 
përmirësimin e mbledhjes së të hyrave, para se të ndërmerren hapa të tjerë që rëndojnë drejtpërdrejt 
buxhetin e familjeve. Dua t’i rikujtoj edhe tarifat që zbatohen në disa komuna të tjera të Kosovës 
për mbledhjen e mbeturinave për një ekonomi familjare. Sipas të dhënave që kemi përmendur, në 
Mitrovicë tarifa është 6 euro, në Skenderaj 6 euro, në Shtime 6,20 euro, në Drenas 4 euro, në Klinë 
6 euro, në Prishtinë 6 euro, në Prizren 5 euro, në Lipjan 4,20 euro dhe në Ferizaj 6 euro në muaj. 
Në këtë krahasim duhet të merret parasysh edhe gjendja ekonomike e qytetarëve dhe mundësitë 
financiare të secilës komunë. Prandaj, rritja e tarifave në Vushtrri deri në 10 euro për disa kategori 
duhet të shqyrtohet me kujdes dhe të arsyetohet në mënyrë të qartë. Po ashtu, mendoj se edhe rritja 
e tarifës për bashkatdhetarët tanë nga 18 euro në 40 euro në vit është mjaft e lartë. Edhe kjo rritje 
duhet të rishqyrtohet, duke marrë parasysh ndikimin që ka te qytetarët tanë që jetojnë jashtë vendit 
dhe që vijnë në Vushtrri gjatë periudhave të caktuara të vitit. Për këto arsye, ne si grup kuvendar 
nuk e mbështesim rritjen e propozuar të tarifave për mbeturinat në formën aktuale. Nëse qëllimi 
është përmirësimi i kushteve të punës dhe rritja e të ardhurave për punëtorët e ndërmarrjes 
“Përparimi”, atëherë duhet të shqyrtohen alternativa të tjera, si rritja e efikasitetit në inkasimin e 
borxheve, menaxhimi më i mirë i ndërmarrjes dhe shfrytëzimi më racional i mjeteve financiare. 
Kjo nuk duhet të bëhet duke i ngarkuar edhe më shumë ekonomitë familjare që tashmë përballen 
me vështirësi ekonomike. 
Refik Maloku, anëtar i kuvendit- duhet ta kemi parasysh se, nëse tarifës prej 6 eurosh i’a shtojmë 
edhe 4 euro, kjo paraqet një rritje prej rreth 66%. Në ditët e sotme, një rritje e tillë e çmimit është 
shumë e lartë dhe jo normale. Pika e parë është pikërisht kjo rritje e madhe. Pika e dytë është se 
tarifa prej 10 eurosh për mbeturinat është e lartë për një familje mesatare. Për shembull, ne 
paguajmë rreth 50 deri në 60 euro për energjinë elektrike në muaj, ndërsa një pjesë e 
konsiderueshme e të ardhurave na mbetet për shpenzimet e tjera familjare. Energjinë elektrike e 
shfrytëzojmë 24 orë në ditë, ndërsa mbeturinat mblidhen një herë në javë, pra rreth katër herë në 
muaj. Prandaj, krahasimi i kostos së energjisë elektrike me tarifën e mbeturinave tregon se kjo e 
fundit, në vlerën e propozuar, është mjaft e lartë. Së dyti, dua t’i përsëris edhe disa nga shqetësimet 
që u ngritën më herët lidhur me punëtorët e ndërmarrjes “Përparimi”. Ne nuk kemi raport të qartë 
për numrin e të punësuarve në këtë ndërmarrje. Nuk e dimë sa punëtorë janë të angazhuar në punët 
fizike dhe sa prej tyre punojnë në administratë. Këto janë të dhëna që duhet të na ofrohen përmes 
raporteve zyrtare. Sa herë që na janë sjellë raportet e ndërmarrjes “Përparimi”, ato kanë pasur 
mangësi të shumta dhe nuk kanë ofruar informacion të mjaftueshëm për gjendjen reale të 
ndërmarrjes. Për këtë arsye, kërkojmë transparencë dhe raportim të rregullt për numrin e 
punëtorëve, strukturën e punësimit dhe menaxhimin e ndërmarrjes. Po ashtu, nuk mund të pritet 
që qytetarët t'i mbulojnë të gjitha këto shpenzime përmes rritjes së tarifave. Siç u tha edhe më 

herët, qytetarët nuk duhet të ngarkohen me kosto shtesë për të mbuluar punësime që nuk janë të 
arsyetuara me nevojat reale të ndërmarrjes apo punësimet e militantëve partiak. 
Drita Dibrani, anëtare e kuvendit- tha se Draft-rregullorja për Menaxhimin e Mbeturinave ka 
ardhur dy herë në Kuvend dhe të dyja herët është tërhequr për shkak të ndryshimeve që duhej të 
bëheshin. Mirëpo, kur ndalem dhe e shqyrtoj nëse janë bërë ndryshimet e nevojshme, nuk shoh 
ndonjë ndryshim të madh krahasuar me versionin e mëparshëm, përveç disa plotësimeve teorike. 
Flasim për një mjedis më të pastër dhe më modern, por përmbajtja e kësaj rregulloreje shfaq 
papërgjegjësi administrative dhe një goditje të drejtpërdrejtë në xhepin e qytetarëve tanë. Së pari, 
mendoj se kjo rregullore është e mbushur me kundërthënie në shifra, të cilat tregojnë se dokumenti 
nuk është shqyrtuar me kujdes para se të sillet para nesh. Si ka mundësi që në nenin 20 të shkruhet 
se tarifa për subjektet me kosto të ulët është 20 euro në muaj, ndërsa në tabelën përcjellëse të këtij 
dokumenti të parashihet një tarifë prej 15 deri në 20 euro? Po ashtu, si ka mundësi që për një 
kontejner prej 5 m³, në nenin 20 të përcaktohet çmimi prej 60 eurosh, ndërsa në tabelën përcjellëse 
kjo tarifë të jetë 50 euro? Cilin çmim do ta paguajnë bizneset nesër? Cilin version duhet ta besojmë 
sot, kryetar? Nuk mendoj se kjo është reformë, por një nxitim joprofesional nga ekipi juaj. Së dyti, 
tarifa prej 10 eurosh në muaj për çdo ekonomi familjare është e papërballueshme për shumë 
qytetarë të një komune ku familjet përballen me kosto të lartë të jetesës. Megjithatë, pushteti lokal 
po vendos t'i faturojë secilës ekonomi familjare 120 euro në vit vetëm për mbeturinat, pa ofruar 
ndonjë garanci konkrete për përmirësimin e cilësisë së shërbimeve në fshatra dhe në lagjet urbane. 
Po ashtu, ku mbetet parimi i drejtësisë ndaj bizneseve të vogla? Si mund të trajtohet një dyqan i 
vogël, si një kopshtar, një orëndreqës, një rrobaqepës apo një frizer, me të njëjtën tarifë si një 
ekonomi familjare apo një biznes shumë më i madh? Nuk mendoj se kjo është zbatim i parimit të 
drejtësisë. Përkundrazi, kemi të bëjmë me një ngarkesë të papërballueshme për bizneset e vogla, 
të cilat mezi arrijnë t'i mbulojnë shpenzimet dhe ta mbajnë biznesin e tyre në funksion. Së treti, në 
aktin përcjellës thuhet se gjatë diskutimit publik nuk ka pasur asnjë vërejtje përmbajtjesore. Por 
kjo nuk është arsye për t'u mburrur; përkundrazi, është tregues i dështimit të procesit të konsultimit 
publik. Kjo dëshmon se konsultimi mund të ketë qenë vetëm një procedurë e përmbushur në letër, 
pa u informuar dhe pa u dëgjuar sa duhet qytetarët dhe bizneset. Ndërkaq, në vend që të fuqizohet 
inspektorati komunal për të parandaluar deponimin ilegal të mbeturinave, në nenin 55 propozohet 
një skemë e shpërblimit financiar të qytetarëve për denoncimet e tyre. Në këtë mënyrë, Komuna 
rrezikon ta dobësojë rolin e saj mbikëqyrës dhe të nxisë konflikte ndërmjet fqinjëve, duke përdorur 
mjete buxhetore për shpërblimin e denoncimeve, në vend që të forcojë mekanizmat institucionalë 
të mbikëqyrjes dhe zbatimit të ligjit. Të nderuar kolegë, Vushtrria ka nevojë serioze për një 
menaxhim modern të mbeturinave, për ndarjen e mbeturinave sipas kategorive, për shfrytëzimin e 
burimeve dhe për një mjedis më të pastër. Megjithatë, ky dokument, në formën në të cilën na është 
paraqitur sot, është i paqartë, kundërthënës dhe financiarisht i rëndë për qytetarët dhe bizneset. 
Prandaj, nga ky Kuvend bëj thirrje që kjo rregullore të mos miratohet sot, por të rikthehet te ekipi 
përgjegjës për korrigjimin e gabimeve teknike, rishikimin e tarifave dhe organizimin e një 
konsultimi publik të mirëfilltë me qytetarët dhe komunitetin e gjerë. 
Fidan Bejta, anëtar i kuvendit- I nderuar kryetar, e nderuar kryesuese, i nderuar nënkryetar, 
anëtarë të kabinetit qeverisës dhe kolegë të Kuvendit, Edhe unë, sikurse të gjithë ju, mendoj se sa 
herë që kemi çështje të tilla për votim, duhet të jemi shumë të kujdesshëm. Mirëpo, në këtë rast po 
flasim për një kategori shumë të ndjeshme të qytetit tonë. Personalisht, do të votoj pro, me besimin 
se kjo do të ndikojë në përmirësimin e mirëqenies së ndërmarrjes dhe të punëtorëve të saj. Duhet 
të jemi realistë secili prej nesh. E kam fjalën veçanërisht për punëtorët fizikë që merren me 
grumbullimin e mbeturinave. Cili prej nesh do ta lejonte një familjar të vetin ta bënte këtë punë? 

Jam i bindur se asnjëri. Nuk po e them këtë për t'i nënvlerësuar këta punëtorë, përkundrazi. Ata 
janë një nga kategoritë më të ndjeshme në komunën tonë dhe kryejnë një punë të vështirë e të 
domosdoshme për të gjithë ne. Duke besuar se kjo do t'u mundësojë këtyre punëtorëve kushte më 
të mira pune, mirëqenie më të mirë dhe makineri më të përshtatshme për kryerjen e detyrave të 
tyre, vota ime do të jetë pro. 
Berat Sadiku, anëtar i kuvendit- tha se sa i përket shqyrtimit të Draft-Rregullores për 
Menaxhimin e Mbeturinave, këtë çështje e kemi pasur edhe në seancën e muajit prill, kur e kemi 
kundërshtuar dhe kemi paraqitur vërejtjet tona. Edhe sot do t’i shprehim komentet tona lidhur me 
këtë rregullore. Çështja kryesore, e cila u diskutua edhe nga kolegët paraprakë, është rritja e tarifës 
nga 6 euro në 10 euro në muaj. Kjo paraqet një rritje prej rreth 66,7%, që është mjaft e 
konsiderueshme, sidomos duke marrë parasysh gjendjen ekonomike të qytetarëve të komunës 
sonë. Bazuar në të dhënat që kemi, në komunën tonë janë afërsisht 13.000 ekonomi familjare. Një 
rritje prej 4 eurosh për ekonomi familjare nënkupton një shpenzim shtesë prej 52.000 eurosh në 
muaj për qytetarët tanë. Ndërsa, nëse e llogarisim këtë shumë për një periudhë prej 12 muajsh, 
bëhet fjalë për 624.000 euro në vit, të cilat do të dalin nga xhepat e qytetarëve. Kjo është një shumë 
e konsiderueshme. Prandaj, ajo që kërkojmë si grup kuvendar është që kryetari i Komunës ose 
drejtori i Shërbimeve Publike të na japë një shpjegim të qartë se për cilat arsye po propozohet një 
rritje kaq e madhe e tarifës për mbeturinat. Pasi t’i marrim këto sqarime dhe ta kuptojmë arsyetimin 
për këtë rritje, do ta shqyrtojmë më tej çështjen dhe do të vendosim për qëndrimin tonë lidhur me 
votimin e kësaj rregulloreje. 
Nasuf Aliu, anëtar i kuvendit- tha se beson se të gjithë pajtohemi që punëtorët e ndërmarrjes 
“Përparimi” përballen me kushte jo të mira pune dhe se kanë nevojë për makineri të reja dhe kushte 
më të mira për kryerjen e detyrave të tyre. Jo rastësisht, edhe më herët, gjatë diskutimit për 
buxhetin, e kemi ngritur këtë çështje dhe kemi përmendur se qytetarët dhe bizneset e Komunës së 
Vushtrrisë kanë rreth 9,4 milionë euro borxhe ndaj Komunës. Prej kësaj shume, 62%, apo rreth 
5.833.000 euro, janë borxhe nga tatimi në pronë, ndërsa 29%, apo rreth 2.729.000 euro, janë 
obligime për taksa dhe pagesa për mbeturina. Gjithashtu, kemi një rritje prej 26% të këtyre 
obligimeve krahasuar me vitin 2025. Këtu shtrohet pyetja: a kemi të bëjmë me keqmenaxhim, me 
vështirësi ekonomike të qytetarëve, apo me të dyja bashkë? Fakti që jemi opozitë nuk do të thotë 
se duhet të dalim këtu vetëm për të kritikuar. Përkundrazi, edhe më herët, në emër të grupit tonë 
kuvendar, kemi propozuar një zgjidhje konkrete. Cila është zgjidhja që propozojmë? Të gjejmë 
një mënyrë që të mos i rëndojmë qytetarët me tarifa shtesë, por njëkohësisht t'u krijojmë 
punëtorëve të ndërmarrjes kushte më të mira pune dhe mirëqenie më të mirë. Propozimi ynë, të 
cilin e kemi paraqitur edhe gjatë diskutimeve për buxhetin, është që të parashihen mjete për 
subvencionimin e faturave të ekonomive familjare që janë në gjendje të rëndë ekonomike. Në këtë 
mënyrë, këtyre qytetarëve do t'u lehtësohej barra financiare, ndërsa pagesat e subvencionuara do 
të shkonin drejtpërdrejt në buxhetin e ndërmarrjes “Përparimi”. Me këto mjete, ndërmarrja do të 
kishte mundësi të funksiononte më mirë dhe të investonte në përmirësimin e kushteve të punës së 
punëtorëve. Pra, kemi të bëjmë me një zgjidhje nga e cila përfitojnë të gjitha palët: e forcojmë 
ndërmarrjen, i ndihmojmë familjet që kanë vështirësi ekonomike dhe, njëkohësisht, krijojmë 
mundësi që ndërmarrja t'i përmirësojë kushtet e punës, pagat dhe pajisjet e nevojshme për 
funksionimin e saj. 
Ymer Haradinaj, anëtar i kuvendit- tha se sa i përket Rregullores për Menaxhimin e 
Mbeturinave në Komunën e Vushtrrisë, bindja ime është se kryetari i Komunës po fshihet pas 
kësaj rregulloreje për ta arsyetuar rritjen e tarifave për menaxhimin e mbeturinave, duke i ngarkuar 
kështu qytetarët rezidentë dhe bashkatdhetarët tanë nga diaspora. I nderuar kryetar, ju jeni kryetar 

i Komunës dhe duhet ta merrni përgjegjësinë për këtë vendim, në vend që të fshiheni pas një 
rregulloreje. Ne nuk jemi kundër rregullores si tërësi. Kërkesa jonë është që tarifat e përcaktuara 
në nenin 20, për shërbimet sipas kategorive të përfituesve, të mbeten ashtu siç kanë qenë deri më 
tani. Pra, propozimi ynë është që të mos ketë rritje të tarifës për ekonomitë familjare nga 6 euro në 
10 euro në muaj. Kjo paraqet një rritje enorme prej rreth 66,67%, e cila është e pajustifikueshme, 
sidomos duke marrë parasysh gjendjen ekonomike të qytetarëve tanë. Po ashtu, kundërshtojmë 
rritjen e tarifës për ekonomitë familjare me banim sezonal, përkatësisht për bashkatdhetarët tanë 
nga diaspora, nga 18 euro në 40 euro në vit. Kjo paraqet një rritje prej rreth 122,22%. Kryetar, kur 
vjen muaji qershor, ju i mirëprisni bashkatdhetarët tanë, organizoni aktivitete dhe shprehni respekt 
për kontributin e tyre. Mirëpo, në anën tjetër, po fshiheni pas kësaj rregulloreje për t'ua rritur tarifat. 
Kjo nuk është e drejtë ndaj njerëzve që kontribuojnë dhe mbajnë lidhje të vazhdueshme me 
vendlindjen e tyre. Prandaj, po e theksoj edhe një herë: kërkojmë që tarifat e përcaktuara në nenin 
20 të mbeten ashtu siç kanë qenë. Pjesën tjetër të rregullores e mbështesim. Gjithashtu, duhet t'ua 
bëjmë të qartë qytetarëve se ne i kemi përkrahur dhe vazhdojmë t'i përkrahim punëtorët e 
ndërmarrjes “Përparimi”, të cilët, pavarësisht pagave të ulëta, punojnë dhe mbajnë familjet e tyre. 
Megjithatë, punëtorët janë ata që kanë më së paku përgjegjësi për gjendjen në të cilën ndodhet 
ndërmarrja. Përgjegjësia kryesore bie mbi menaxhmentin e saj, si dhe mbi kryetarin dhe qeverinë 
komunale, të cilët duhet të sigurojnë menaxhim më të mirë dhe kushte më të përshtatshme për 
funksionimin e ndërmarrjes. Prandaj, kryetar, mos u fshihni pas rregullores. Lërini tarifat ashtu siç 
kanë qenë. Pjesën tjetër të rregullores jemi të gatshëm ta mbështesim. Dua të shtoj edhe një çështje 
që u përmend nga parafolësit: Komuna e Vushtrrisë është ndër komunat me numrin më të madh të 
ekonomive familjare që përballen me gjendje të rëndë sociale. Nëse këtyre familjeve ua shtojmë 
edhe këtë barrë financiare, rrezikojmë t'ua vështirësojmë edhe më shumë gjendjen ekonomike. Si 
pasojë, mund të rriten edhe borxhet që ato kanë ndaj ndërmarrjes. Prandaj, konsiderojmë se kjo 
rritje e tarifave është e paarsyeshme dhe kërkojmë që tarifat aktuale të mbeten në fuqi. 
Ferit Idrizi, kryetar i komunës-  pasi i falenderoj të gjthë anëtarët e  Kuvendit që morën pjesë në 
diskutim dekalaroi: Po ju them sinqerisht se, nëse e keni lexuar këtë rregullore, do ta keni vërejtur 
se është një rregullore gjithëpërfshirëse. Madje, për herë të parë përfshihen edhe mbeturinat e 
rrezikshme. Bëhet fjalë për vajrat e serviseve të automjeteve me motorë me djegie të brendshme, 
të cilat derdhen nëpër kanalizime. Në këtë rregullore janë përcaktuar në mënyrë të qartë shumë 
çështje. Prandaj, nëse e keni lexuar, po flas për pjesën përmbajtjesore të saj, kjo është një rregullore 
e kompletuar dhe në përputhje me standardet. Ju dëgjova me vëmendje, por dua të them diçka. 
Nëse mendoni politikisht se kryetari po fshihet pas kësaj rregulloreje për të ndëshkuar qytetarët 
përmes rritjes së tarifave për menaxhimin e mbeturinave, atëherë po ju them se unë vetë do të 
paguaj faturë më të lartë, sepse jam propozues i kësaj rregulloreje. Madje, unë do të paguaj më 
shumë se secili prej jush. Nëse çështja është te qytetarët, ju them se jam shumë i bindur dhe besoj 
fuqishëm se qytetarët do të na kuptojnë drejt. Ekziston një fjalë popullore që thotë: “Rri shtrembër 
e fol drejt.” Prandaj, flisni drejt. Nuk është kjo çështje e rëndësishme për t'u trajtuar me akuza. A 
po goditet dikush apo po dëmtohet dikush? Atëherë, flisni drejt. Hajde të bëjmë një hulumtim: sa 
telefona mobilë ka nëpër familje dhe sa kushton një mbushje minimale? Le të jemi të sinqertë. 
Nëse mendoni se po i ndëshkojmë qytetarët, le të më ndëshkojnë mua qytetarët. Nuk është 
problem. Le të ma drejtojnë mua gjithë pakënaqësinë. Unë jam pro kësaj rritjeje. Këtë çështje e 
kam biseduar edhe me kryetarët e komunave të tjera, përfshirë kryetarët e Mitrovicës, në takimet 
që kemi zhvilluar. A e dini cili është problemi? Shumë komuna do të detyrohen t'i rrisin tarifat, 
sepse me tarifat aktuale nuk mund të qëndrojnë financiarisht. Mbani mend çfarë po ju them. Nuk 
mund të funksionojnë me këto mjete, pavarësisht nëse e quani keqmenaxhim apo e emërtoni 

ndryshe. Mund ta quani si të dëshironi, por me këtë nivel të të hyrave nuk mund të funksionohet 
siç duhet. Pse po i shikoni bashkatdhetarët tanë sikur po i ndëshkojmë posaçërisht ata? Ata, falë 
Zotit, kanë mundësi ekonomike dhe vijnë në vendin e tyre, por edhe këtu duhet të funksionojë 
shërbimi i mbledhjes së mbeturinave. Familjet tona janë të shpërndara jashtë vendit. Edhe në 
familjen time ka anëtarë që jetojnë jashtë. Nuk është e drejtë të thuhet se po i rrisim tarifat vetëm 
për bashkatdhetarët, ndërsa të tjerët jo. Unë po ju them se ka pasur rritje të pagave për punëtorët 
që merren me mbledhjen e mbeturinave. Ata janë ndër punëtorët që kryejnë një nga shërbimet më 
të rëndësishme në Kosovë. Mos mendoni se qëllimi im është t'i rris tarifat për të rritur pagat e 
administratës apo për përfitime të tjera. Ndiqeni këtë çështje dhe shikoni se ku shkojnë mjetet. U 
përmendën edhe rastet sociale. Si është e mundur që prej katër vjetësh jeni në Kuvend dhe ende 
nuk e dini se rastet sociale lirohen nga pagesa? Në këtë rregullore është përcaktuar se obligimin 
për mbulimin e kostos së rasteve sociale e merr Komuna, ndërsa kompania e kryen shërbimin. Ju 
lutem, lexojeni rregulloren në detaje. Po ju them edhe diçka tjetër: nëse nuk doni që në të ardhmen 
të kemi vështirësi për të gjetur punëtorë dhe të detyrohemi të angazhojmë punëtorë nga vende të 
largëta, atëherë duhet të mendojmë seriozisht për kushtet e tyre të punës. Kjo është në dorën tuaj. 
Propozimi është i yni. Nëse nuk dëshironi që të përballemi me mungesë të punëtorëve, duhet të 
veprojmë me kohë. A e dini se kompania aktualisht ka mbetur me tre kamionë dhe punon në dy 
ndërrime? Qytetarët kanë vërejtje se nga kamionët rrjedhin mbeturinat. Kjo ndodh edhe për shkak 
se makineria vjetrohet. Duhet të blejmë makineri të reja dhe të investojmë në pajisje. Nëse e 
shikoni këtë çështje vetëm nga këndvështrimi i votave dhe mendoni se nuk duhet të ndërmarrim 
vendime që mund të jenë jopopullore, atëherë mos e votoni. Po jua them hapur. Unë e kam 
propozuar këtë rregullore për ta votuar, sepse duhet të sigurojmë kushte më të mira për punëtorët 
që mbledhin mbeturinat. Nuk dua të flas në emër të të tjerëve, por vetëm në emrin tim. E di se 
dikush mund të thotë: “Mirë e ke ti, sepse nuk bën asgjë, ndërsa ata punojnë.” Por këta punëtorë 
bëjnë një punë të rëndësishme dhe të domosdoshme. Unë po ju them hapur se këta punëtorë e 
meritojnë pagën e tyre, madje edhe më shumë, për punën që bëjnë. Ata punojnë në kushte të 
vështira dhe sigurojnë një shërbim të domosdoshëm për të gjithë qytetarët.  Ku ka qytet më të 
pastër se Vushtrria? Ku ka punëtorë që e kryejnë këtë shërbim me më shumë përkushtim se këta? 
Po flitet për menaxhmentin, por duhet ta kuptojmë se edhe menaxhmenti e ka rolin e vet. Ne nuk 
e kemi vlerësuar menaxhmentin mbi bazën e përkatësisë partiake. Menaxhmentin që e kam gjetur, 
atë e kam lënë. Unë kam nevojë për njerëz që punojnë dhe e kryejnë detyrën e tyre. Nuk më 
intereson përkatësia partiake e tyre, por puna që bëjnë. Unë e kam guximin ta them këtë, sepse 
mandatin ma kanë dhënë qytetarët dhe unë u kam treguar atyre se si do të qeveris. Kur të vini ju 
në pushtet dhe të vendosni drejtorë, menaxherë dhe njerëz të partive tuaja në pozitat kryesore, siç 
është kryeshefi i ndërmarrjes, Drejtoria e Urbanizmit dhe pozitat e tjera kyçe, atëherë mund të 
flasim për këtë çështje. Megjithatë, unë po ju bëj një thirrje shumë humane. Këtu nuk ka asnjë hile. 
Qëllimi është të rritet mirëqenia e punëtorëve. Tri herë është shpallur konkurs për punëtorë të 
mbeturinave dhe nuk ka aplikuar askush. Nëse nuk mendojmë se si t'ua përmirësojmë standardin 
jetësor dhe t'i motivojmë përmes pagave, do të përballemi me vështirësi edhe më të mëdha në të 
ardhmen. Ju vetë keni parë punëtorë të huaj nëpër pastiçeri dhe restorante në Shqipëri. Nuk duhet 
të presim që një situatë e tillë të na ndodhë edhe në këtë sektor. Prandaj, po ju them se vendimi 
është në dorën tuaj. Nuk ka asnjë hile. Gjithçka është transparente. Jemi përpjekur të përfshijmë 
çdo çështje në këtë rregullore, madje kemi shtuar edhe kapitullin për të drejtat e punëtorëve dhe 
obligimet e kompanisë ndaj tyre. Sa u përket rasteve sociale, ato janë të përfshira në rregullore. 
Mjafton ta lexoni: këto raste lirohen nga pagesa, por shpenzimet mbulohen nga Komuna. Nuk 
mund të themi vetëm se dikush lirohet nga pagesa dhe pastaj të mos e paguajë askush shërbimin. 

Kostoja duhet të mbulohet nga dikush. Duhet të jemi të qartë. Komuna i përcakton politikat përmes 
rregullores. Kompania jonë mund të jetë operator publik, por shërbimi mund të kryhet edhe nga 
një operator privat, nëse ndiqen procedurat përkatëse. Ju mund të shpallni tender dhe të angazhoni 
një operator privat. Politikat dhe kushtet përcaktohen nga Komuna, ndërsa sot ju do të vendosni 
për miratimin e kësaj rregulloreje. Në këtë rregullore parashihen edhe përjashtime për mbeturina 
specifike që operatori ynë nuk i trajton. Për shembull, vajrat e përdorura të automjeteve nga 
serviset dhe mbeturinat e tjera të veçanta mund të trajtohen nga operatorë të licencuar. Kjo 
kompani nuk i kryen të gjitha shërbimet e mundshme dhe këtë e kemi përcaktuar në rregullore. 
Pra, rregullorja përcakton edhe fushëveprimin e shërbimeve dhe trajtimin e mbeturinave të 
veçanta. Po e përmbyll këtu. Edhe një herë po ju drejtohem të gjitha grupeve parlamentare: në këtë 
rregullore nuk ka asnjë fshehje. Nëse miratohet dhe dikush mendon se duhet të më ndëshkojë 
politikisht, atëherë le të më ndëshkojë mua si kryetar të Komunës. Unë besoj se qytetarët do të na 
kuptojnë. Një mbushje telefonike kushton rreth 7 euro. Pyetni qytetarët se sa mbushje telefonike 
bëjnë brenda muajit. Por, përtej kësaj, ju lutem mendoni edhe për këta punëtorë. Mendoni për ata 
që çdo ditë mbledhin mbeturinat dhe sigurojnë pastërtinë e qytetit, jo për mua. Kështu kanë për të  
vepruar edhe komunat e tjera, si Mitrovica dhe Ferizaj. Ne jemi qytet me traditë të gjatë dhe duhet 
t'i shqyrtojmë këto çështje me përgjegjësi. Sa i përket hartimit të rregullores, përgjegjësia i takon 
ekzekutivit, ndërsa miratimi është në kompetencën tuaj, si anëtarë të Kuvendit. Prandaj, po jua 
kërkoj votën për këtë rregullore. Ju bëj thirrje edhe një herë: votoni këtë rregullore, sepse përmes 
saj synojmë të rrisim cilësinë e shërbimeve të pastrimit, të përmirësojmë gjendjen e makinerisë 
dhe t'i sigurojmë paga më të mira për punëtorët që e kryejnë këtë shërbim. 
Refik Maloku, anëtar i kuvendit-tha se do të jemë shumë i shkurtër dhe shtoj se, për dy çështje 
nuk pajtohem me ty. E para, rritja është shumë e madhe. E thashë edhe më herët se bëhet fjalë për 
një rritje prej 66%. E dyta, ne nuk jemi të kënaqur me mënyrën se si po menaxhohet ndërmarrja. 
Nuk jemi të kënaqur as me pagesat që u bëhen punëtorëve fizikë, për shkak të numrit të tepruar të 
punëtorëve administrativë. Edhe një herë po ta përsëris: sille raportin e vitit të fundit ose të 
gjashtëmujorit të parë të ndërmarrjes, paraqite numrin e të punësuarve, punët që kanë kryer dhe 
pagesat që u janë bërë. Nëse dëshiron, zbrite rritjen, jo me 10 euro, por shqyrtoje seriozisht këtë 
rritje prej 66%. Thirre një mbledhje të jashtëzakonshme kur të duash. Ti mund ta votosh, sepse 
ndoshta i ke votat, dhe kjo nuk është problem. Por, nëse dëshiron bashkëpunimin dhe mirëkuptimin 
tonë, atëherë na i sill këto të dhëna dhe këto çështje për shqyrtim. 
Nasuf Aliu, anëtar i kuvendit-  Kryetar, ne jemi këtu për të kritikuar, për të dhënë sugjerimet dhe 
vërejtjet tona. Kjo është detyra jonë dhe po e konfirmoj edhe një herë. Lidhur me këtë çështje, në 
emër të grupit, propozova diçka më herët. Ne jemi aksionarë dhe mund ta mbështesim kompaninë 
tonë. Hajde të planifikojmë dhe të gjejmë mënyra për ta mbështetur atë. Mirë, por kjo nuk është 
zgjidhja e vetme. Së pari, dua të propozoj diçka tjetër. Hajde ta ndryshojmë propozimin dhe ta 
bëjmë rritjen progresive. Propozoj që tarifa të rritet me nga 25% në vit, për një periudhë trevjeçare, 
në vend që të rritet menjëherë me 66%. Po flasim për një rritje prej 25% brenda vitit, jo për një 
rritje të menjëhershme prej 66%.  Një rritje prej 75% në total del më e lartë se tarifa aktuale, por 
bëhet më e lehtë nëse zbatohet në mënyrë progresive, përgjatë tri viteve. Po flas mbi këtë bazë: 
nëse rritja bëhet progresive, atëherë zbatohet vit pas viti, deri në përfundim të periudhës trevjeçare. 
Pra, nuk kërkoj që tarifa të rritet menjëherë në 10 euro. Jam plotësisht i vetëdijshëm për atë që po 
them. Jo të gjithë qytetarët kanë mundësi ta përballojnë këtë rritje. Kush ka mundësi, paguan; por 
duhet të mendojmë edhe për ata që nuk kanë mundësi. 

Dëgjoni, nëse dëshironi mbështetjen tonë, atëherë edhe ne duhet të përfshihemi në diskutim dhe 
në gjetjen e një zgjidhjeje të përbashkët. Nëse nuk e dëshironi mbështetjen tonë, vazhdoni siç keni 
vendosur.  
Edmond Hyseni, anëtar i kuvendit- duke ju adresuar kryetari të komunës tha se nëse garantoje 
se do t’ua rritësh pagat punëtorëve, sepse nuk ia vlen që ata të paguhen vetëm me pagën minimale. 
Unë do të jem i pari që do ta mbështes këtë propozim. Aty ka shumë punë të mira për t’u bërë. 
Ferit Idrizi, kryetar i komunës-  deklaroi se do të vijë propozimi për këta punëtorë që i mbledhin 
mbeturinat. Pagat e tyre do të jenë paksa të diferencuara. Synimi është që deri në fund të vitit 2027, 
pagat e tyre të arrijnë në 900 euro bruto. Po e përsëris: synimi është që deri në fund të vitit 2027, 
pagat e punëtorëve që merren me pastrimin dhe mbledhjen e mbeturinave të arrijnë në 900 euro 
bruto. 
 
Në fund të debatit lidhur me këtë pikë të rendit të ditës, kuvendit pas votimit me 14 vota 
“për”, 7 vota “kundër” dhe 5 vota “abstenim” aprovoi  Rregulloren për Menaxhimin e 
Mbeturinave në Komunën e Vushtrrisë. 
 
8. Propozim-vendim për plotësimin e vendimit nr.22294/26 i datës 28.05.2026 për themelimin e 
Këshillit Komunal për Siguri në Bashkësi; 
 
Pas shqyrtimit të kësaj pike të rendit të ditës, kuvendit pas votimit me 14 vota “për”, 8 vota 
“kundër”, 4 vota “abstenim” vendosi me sa vijon: 

 
1. Me këtë vendim plotësohet vendimi i Kuvendit të Komunës 01Nr. 22294/26 datë 01.06.2026 
për themelim të Këshillit Komunal për Siguri në Bashkësi, si në vijim: në pikën 1 pas nënpikës 
1.22 shtohet nënpika 1.23 në të cilën z. Blerim Ibrahimi përfaqësues i Këshillit Lokal për Siguri 
në Bashkësi “Qendra” në Vushtrri caktohet anëtar i Këshillit Komunal për Siguri në Bashkësi. 

 
2. Ky vendim hyn në fuqi tridhjetë (30) ditë pas regjistrimit  në Zyrën e protokollit të Ministrisë 
për Administrimin e Pushtetit Lokal, si dhe pas publikimit në faqen Zyrtare të Komunës së 
Vushtrrisë. 
 
9. Dekalratë kundër aktgjykimit dënues të Gjyaktës Speciale në Hagës, kundër krerëve të UÇK-
së; 
 
Melihate Basholli-Latifi, Kryesuese  e Kuvendit-para kuvenit lexoj teskstin e deklaratës: Ne, 
anëtarët e Kuvendit të Komunës së Vushtrrisë, në cilësinë e përfaqësuesve të qytetarëve, shprehim 
shqetësimin, mospajtimin dhe indinjatën e thellë për aktgjykimin e shkallës së parë të Dhomave të 
Specializuara të Kosovës, në Hagë,  të datës 16 shtator 2026, ndaj ish-krerëve të Ushtrisë 
Çlirimtare të Kosovës, Hashim Thaçi, Kadri Veseli, Jakup Krasniqi dhe Rexhep Selimi. Kuvendi 
i Komunës së Vushtrrisë shpreh kundërshtimin e tij ndaj aktgjykimit dhe procesit të padrejtë 
gjyqësor ndaj krerëve të UÇK-së. Lufta e Ushtrisë Çlirimtare të Kosovës ishte luftë për çlirim, 
ishte lufta e një populli për t'i dhënë fund represionit, dhunës, spastrimit etnik, gjenocidit e 
përndjekjes sistematike si dhe për të fituar të drejtën për të jetuar të lirë në vendin e vet.  Vushtrria, 
si një ndër komunat që përjetoi rëndë pasojat e luftës, kujton me dhimbje qindra qytetarë të saj të 
vrarë e të zhdukur, me të cilat drejtësia ndërkombëtare nuk u mor asnjëherë. Andaj, lufta e UÇK-
së nuk mund të gjykohet ndryshe përveç se sakrificë sublime për lirinë e Kosovës dhe të  popullit 
të saj. Kuvendi i Komunës së Vushtrrisë gjithashtu shpreh solidaritetin e tij me familjet e Hashim 

Thaçit, Kadri Veselit, Jakup Krasniqit e Rexhep Selimit, me bashkëluftëtarët e tyre dhe me të gjithë 
qytetarët e Kosovës dhe jo vetëm, që e përjetojnë këtë moment me shqetësim dhe dhimbje. Me 
qenë se vendimi u shpall me formulimin “Në emër të popullit të Kosovës”, Kuvendi i Komunës së 
Vushtrrisë, përcjell qartazi  mesazhin e qytetarëve të saj: 
JO NË EMRIN TIM! 
 
Pas shqyrtimit të kësaj pike të rendit të ditës, kuvendit pas votimit me vota “unanime”  
vendosi me sa vijon: 
 
Bazuar në nenin 12 në lidhje me nenin 53 paragrafi “2” të Ligjit për Vetëqeverisjen Lokale 
Kuvendi i Komunës së Vushtrrisë në mbledhjen e rregullt të mbajtur më datë 24 shtator 2026, 
pasi ka shqyrtuar gjendjen pas shpalljes së aktgjykimit dënues kund krerëve të Ushtrisë Çlirimtare 
të Kosovës, miraton këtë: 

DEKLARATË 
 
Ne, anëtarët e Kuvendit të Komunës së Vushtrrisë, në cilësinë e përfaqësuesve të qytetarëve, 
shprehim shqetësimin, mospajtimin dhe indinjatën e thellë për aktgjykimin e shkallës së parë të 
Dhomave të Specializuara të Kosovës, në Hagë,  të datës 16 shtator 2026, ndaj ish-krerëve të 
Ushtrisë Çlirimtare të Kosovës, Hashim Thaçi, Kadri Veseli, Jakup Krasniqi dhe Rexhep Selimi. 
 
Kuvendi i Komunës së Vushtrrisë shpreh kundërshtimin e tij ndaj aktgjykimit dhe procesit të 
padrejtë gjyqësor ndaj krerëve të UÇK-së. 
 
 Lufta e Ushtrisë Çlirimtare të Kosovës ishte luftë për çlirim, ishte lufta e një populli për t'i dhënë 
fund represionit, dhunës, spastrimit etnik, gjenocidit e përndjekjes sistematike si dhe për të fituar 
të drejtën për të jetuar të lirë në vendin e vet.  
 
Vushtrria, si një ndër komunat që përjetoi rëndë pasojat e luftës, kujton me dhimbje qindra qytetarë 
të saj të vrarë e të zhdukur, me të cilat drejtësia ndërkombëtare nuk u mor asnjëherë. 
 
Andaj, lufta e UÇK-së nuk mund të gjykohet ndryshe përveç se sakrificë sublime për lirinë e 
Kosovës dhe të popullit të saj. 
 
Kuvendi i Komunës së Vushtrrisë gjithashtu shpreh solidaritetin e tij me familjet e Hashim Thaçit, 
Kadri Veselit, Jakup Krasniqit e Rexhep Selimit, me bashkëluftëtarët e tyre dhe me të gjithë 
qytetarët e Kosovës dhe jo vetëm, që e përjetojnë këtë moment me shqetësim dhe dhimbje. 
 
Me qenë se vendimi u shpall me formulimin “Në emër të popullit të Kosovës”, Kuvendi i Komunës 
së Vushtrrisë, përcjell qartazi  mesazhin e qytetarëve të saj: 
 
“JO NË EMRIN TIM!” 
Vushtrri, 24 shtator 2026  
 
10. Propozim-vendim për miratimin e nismës së Kryetarit të Komunës së Vushtrisë për 
bashkëpunim ndërkomunal ndërkombëtar në mes të komunës së Vushtrisë dhe komunës Serdivan 
në Turqi; 

Hava Mlinaku, anëtare e kuvendit-tha se sa i përket këtij bashkëpunimi, do të ishte mirë që të 
sqaroheshin më në detaje qëllimet konkrete të binjakëzimit të këtyre dy komunave. Cili është 
qëllimi konkret i këtij binjakëzimi? A ka ndonjë projekt të veçantë në të cilin janë fokusuar të dyja 
komunat, apo bëhet fjalë vetëm për shkëmbim të stafit komunal? A parashihet ndonjë program për 
të rinjtë, bashkëpunim ndërmjet shkollave, menaxhim i mbeturinave apo organizim i aktiviteteve 
kulturore? Do të ishte mirë të sqarohej konkretisht se në cilat fusha do të zhvillohet ky 
bashkëpunim, sepse propozimi, në formën që na është paraqitur, është mjaft i mangët në këtë 
aspekt. Gjithashtu, do të ishte e nevojshme të sqarohej çështja e financimit të udhëtimeve dhe 
shpenzimeve të tjera, përfshirë akomodimin. E dimë se Komuna ka pasur edhe bashkëpunime të 
tjera, të cilat kanë qenë të mira dhe të mirëseardhura. Megjithatë, në ato raste, shpenzimet e 
udhëtimit dhe të akomodimit janë mbuluar nga buxheti i Komunës. Në propozimin aktual nuk 
pashë ndonjë sqarim konkret lidhur me këtë çështje, ndonëse mund të më ketë kaluar pa u vërejtur. 
Prandaj, do të ishte mirë që para miratimit të këtij bashkëpunimi të na jepen sqarime më të 
hollësishme për qëllimet, fushat konkrete të bashkëpunimit dhe mënyrën e mbulimit të 
shpenzimeve, në mënyrë që ta dimë saktësisht se çfarë përfitimesh do të ketë Komuna jonë nga ky 
binjakëzim. 
Ferit Idrizi, kryetar i komunës- tha se, Drejtori  që ka qenë atje dhe është më i informuar mund 
t'ju përgjigjet dhe t'ju informojë më hollësisht për detajet. Megjithatë, bashkëpunimi lidhet në 
parim dhe përfshin të gjitha fushat që janë në kompetencë të Komunës. Për shembull, ashtu siç 
kemi bashkëpunuar me komunën në Suedi, ku çdo vit jemi ulur dhe i kemi përcaktuar pikat e 
bashkëpunimit, edhe këtu mund të veprojmë në të njëjtën mënyrë. Në rastin e bashkëpunimit me 
komunën në Suedi, kemi përcaktuar fusha si arsimi profesional, arsimi parashkollor, menaxhimi i 
mbeturinave dhe politikat sociale, me qëllim të shkëmbimit të përvojave. Së fundmi, kemi 
përcaktuar edhe rolin e psikologëve nëpër shkolla, sepse ne i kemi rekrutuar relativisht vonë 
psikologët dhe, në njëfarë mënyre, ende ka paqartësi lidhur me përgjegjësitë e tyre. Pra, fushat e 
bashkëpunimit nuk përcaktohen sot, sepse ky bashkëpunim do të zgjasë përtej mandatit tim. Nesër 
mund të vijë një kryetar tjetër i Komunës, për shembull nga Lëvizja Vetëvendosje, ndërsa në 
komunën tjetër mund të jetë një kryetar nga Lidhja Demokratike e Kosovës ose nga PDK-ja, por 
bashkëpunimi vazhdon. A po më kuptoni? Kështu që, fushat e bashkëpunimit përcaktohen nga 
grupet dhe qeveritë përkatëse. Sa i përket mbulimit të shpenzimeve, nuk ka ndonjë marrëveshje që 
dikush tjetër të na i mbulojë të gjitha shpenzimet. Është e vërtetë se na i kanë mbuluar pritjen, 
akomodimin në hotel dhe ushqimin, por biletat e aeroplanit i kemi paguar vetë. Po, përjashtimisht, 
sepse në atë kohë kemi pasur sponsorë. Kemi pasur sponsorë që na kanë mbështetur. Tani nuk 
kemi më sponsorë dhe na kanë thënë hapur: “A dëshironi ta vazhdoni bashkëpunimin? Nëse po, 
shpenzimet do t'i bartni vetë, sepse ne nuk do të jemi më sponsorë.” Ne kemi bashkëpunime edhe 
me komuna të tjera. Kjo është një mënyrë e mirë për të bashkëpunuar, sepse në atë regjion ka 
shumë shqiptarë. Mjafton të marrim si shembull një familje, siç është familja Rashica; me siguri, 
atje ka pothuajse më shumë pjesëtarë të saj sesa këtu. E dini se atje ka shqiptarë, prandaj mendoj 
se ia vlen të bashkëpunojmë. Vendimi është në dorën tuaj. Dëshironi ta votoni, votojeni. Nëse nuk 
dëshironi, është në rregull. Por, specifikimin që po e kërkoni ju, nuk e gjeni askund në relacionet 
e bashkëpunimit ndërkombëtar, sepse është tepër specifik. Pasi të përfundojë marrëveshja, 
delegacionet ulen dhe diskutojnë se në cilat fusha do të bashkëpunojnë gjatë atij viti. Për shembull, 
mund të vendosin që të bashkëpunojnë në fushën e arsimit profesional. Mund të shkojmë të shohim 
se si e organizojnë mësimin dual dhe si i përgatisin të rinjtë për tregun e punës, ose si i ndryshojnë 
profilet e arsimit profesional. A vazhdon një profil i arsimit profesional për 10 apo 15 vjet, apo 
ndryshohen profilet në varësi të nevojave të tregut të punës? Kjo është një çështje që duhet ta 

shqyrtojmë, ndryshe nga ajo që po ndodh te ne, ku po e mbingopim tregun me një profil të caktuar 
dhe vazhdojmë të përgatisim të rinj për të cilët më pas nuk kemi vende të mjaftueshme pune. 
Agron Përçuku, drejtor i Drejtorisë për Diasporë-pasi i përshëndeti të pranishmit vijoj: Ashtu 
siç e theksoi edhe kryetari, për mbarëvajtjen dhe realizimin sa më të mirë të kësaj marrëveshjeje, 
pas nënshkrimit të saj do të formohen grupet punuese, të cilat do të angazhohen në konkretizimin 
e bashkëpunimit. Unë dola para jush për t'ju dhënë disa informata lidhur me vizitën e fundit që 
kemi zhvilluar, me qëllim të njohjes me qytetin e Serdivanit dhe me mundësitë e bashkëpunimit 
ndërmjet dy komunave. Kërkesa për binjakëzimin e Komunës së Vushtrrisë me Bashkinë e 
Serdivanit, në rajonin e Sakaryas, në Republikën e Turqisë, ka filluar të shqyrtohet para rreth një 
viti. Vizita e fundit e një delegacioni nga Komuna e Vushtrrisë, me propozim të kryetarit të 
Komunës, kishte për qëllim njohjen me funksionimin e qytetit të Serdivanit dhe shqyrtimin e 
mundësive për vendosjen e lidhjeve ndërmjet dy qyteteve. Gjatë kësaj vizite, pala pritëse shprehu 
gatishmërinë për të filluar procesin e binjakëzimit ndërmjet dy komunave. Prandaj, para jush, 
anëtarë të Kuvendit dhe qytetarë të Komunës së Vushtrrisë, po paraqesim një pasqyrë të shkurtër 
të Bashkisë së Serdivanit dhe të mundësive që mund të krijohen përmes një marrëdhënieje 
binjakëzimi ndërmjet Vushtrrisë dhe Serdivanit. Bashkia e Serdivanit ndodhet në rajonin e 
Sakaryas, në Republikën e Turqisë, dhe ka rreth 168.000 banorë. Në Serdivan jetojnë rreth 10.000 
bashkëqytetarë me origjinë nga Kosova, veçanërisht nga qyteti i Vushtrrisë. Gjatë vizitës së fundit 
patëm rastin të njihemi me familjen Rashica, e cila ka një numër të madh anëtarësh dhe jeton në 
një zonë historike pranë Serdivanit, si dhe me shumë familje të tjera me origjinë nga Vushtrria. 
Këto familje ruajnë lidhje të rëndësishme njerëzore dhe kulturore me Kosovën, si dhe marrëdhënie 
me bizneset dhe institucionet vendore të Serdivanit. Disa prej tyre janë të përfshira edhe në 
udhëheqjen e institucioneve lokale. Serdivani ka përvojë në bashkëpunimin ndërkombëtar dhe në 
binjakëzimin me qytete, komuna dhe vende të ndryshme. Në territorin e tij ndodhen Universiteti i 
Sakaryas dhe Universiteti i Shkencave të Aplikuara të Sakaryas, të cilat kanë një numër të madh 
studentësh, rreth 120.000 sipas informatave të prezantuara. Bashkia ka përvojë në organizimin e 
aktiviteteve në fushën e kulturës, arsimit, rinisë, sportit dhe shërbimeve publike. Ekonomia e 
Serdivanit përfshin bujqësinë, blegtorinë, tregtinë, industrinë dhe sektorin e shërbimeve. 
Fushat e mundshme të bashkëpunimit 
Binjakëzimi ndërmjet dy komunave mund të krijojë mundësi bashkëpunimi në disa fusha: 

 Arsimi universitar dhe parauniversitar: shkëmbimi i përvojave ndërmjet studentëve, 
nxënësve dhe institucioneve arsimore. 

 Kultura dhe trashëgimia: organizimi i aktiviteteve të përbashkëta kulturore dhe promovimi 
i trashëgimisë së të dy qyteteve. 

 Rinia dhe sporti: organizimi i turneve, programeve rinore dhe shkëmbimeve ndërmjet 
klubeve sportive. 

 Zhvillimi ekonomik: krijimi i lidhjeve ndërmjet bizneseve dhe promovimi i mundësive për 
bashkëpunim me investitorët. 

 Bujqësia dhe zhvillimi rural: shkëmbimi i përvojave dhe i praktikave të mira. 
 Administrata publike: shkëmbimi i përvojave në menaxhimin komunal dhe në ofrimin e 

shërbimeve publike. 
 Turizmi: promovimi i potencialeve turistike dhe kulturore të Vushtrrisë dhe Serdivanit. 
 Lidhjet me komunitetin kosovar: forcimi i marrëdhënieve njerëzore dhe kulturore ndërmjet 

dy komuniteteve. 
Vlera dhe përfitimet e pritshme për Komunën e Vushtrrisë 

Përmes këtij binjakëzimi synohet krijimi i një partneriteti të qëndrueshëm me një bashki që ka 
përvojë në bashkëpunimin ndërkombëtar. Ky partneritet mund të krijojë mundësi për zhvillimin e 
projekteve të përbashkëta, shkëmbimin e praktikave të mira dhe zgjerimin e rrjetit të 
bashkëpunimit të Vushtrrisë me institucionet universitare, bizneset dhe organizatat. Një rëndësi të 
veçantë ka edhe forcimi i lidhjeve kulturore dhe shoqërore ndërmjet qytetarëve të Vushtrrisë dhe 
Serdivanit, duke marrë parasysh praninë e një komuniteti të konsiderueshëm me origjinë nga 
Kosova në këtë qytet të Turqisë. Përfundimisht, binjakëzimi i Komunës së Vushtrrisë me Bashkinë 
e Serdivanit synon të krijojë një partneritet institucional, ekonomik, kulturor dhe shoqëror, duke 
mundësuar shkëmbimin e përvojave dhe zhvillimin e projekteve të përbashkëta. Lidhjet e 
komunitetit me origjinë nga Kosova, që jeton në Serdivan, përbëjnë një bazë të rëndësishme për 
forcimin e mëtejmë të marrëdhënieve ndërmjet dy komunave. 
 
Në fund të debati lidhur me këtë pike të rendit të ditës, kuvendit pas votimit me  vota 
“unanime”  vendosi me sa vijon: 
 
1. Miratohet nisma e Kryetarit të Komunës së Vushtrrisë për bashkëpunim ndërkomunal 
ndërkombëtar në mes të Komunës së Vushtrrisë dhe Komunës Serdivan Turqi. 

 
2. Autorizohet Kryetari i Komunës së Vushtrrisë që pas konsultimeve me Kryetarin e Komunës 
Serdivan, përkatësisht autoritetet komunale kompetente - të përgatis Draft Marrëveshjen e 
Mirëkuptimit për bashkëpunim ndërkomunal në fusha të caktuara me interes për të dy komunat. 

 
3. Draft marrëveshja e hartuar në tekstin final, i dërgohet Ministrisë së Administrimit të Pushtetit 
Lokal dhe pas vlerësimit të ligjshmërisë nënshkruhet nga kryetarët e të dy komunave. 
 
4. Ky vendim hynë në fuqi tridhjetë (30) ditë pas regjistrimit në Zyrën e Protokollit të Ministrisë 
për Administrimin e Pushtetit Lokal, si dhe shtatë (7) ditë pas publikimit në faqen zyrtare të 
Komunës së Vushtrrisë. 
 
11. Propozim-vendim për dhënien në shfrytëzim afatgjatë të pronës komunale përmes shprehjes 
së interesit; 
 
Refik Maloku, anëtar i kuvendit-fillimisht kërkoj të sigurohet nëse kjo pikë ka kaluar për t’u 
përfshirë në rendin e ditës. Të lutem, konsultohu me stafin tënd dhe verifikoje këtë çështje. Nëse 
nuk gaboj, kanë qenë 13 vota për, 12 kundër dhe katër abstenime. Prandaj, para se të fillojmë 
diskutimin për këtë pikë, duhet të sqarohet nëse ajo e ka marrë shumicën e nevojshme për t’u 
përfshirë në rendin e ditës. Me tej shtoj edhe një herë, ashtu si në mbledhjen e kaluar, po e përsëris 
qëndrimin tonë: jemi kundër dhënies së tokave në shfrytëzim në formën që po e aplikoni. 
Berat Sadiku, anëtar i kuvendit- kryetar, në seancën e fundit, atë të korrikut, na keni dhënë një 
premtim të cilin, siç po shihet, nuk po e mbani. Na keni thënë se këto prona nuk do të silleshin për 
shqyrtim në disa seanca të ardhshme. Prandaj, mendoj se do të ishte më e arsyeshme që kjo pikë 
të largohej nga rendi i ditës ose të shtyhej për një seancë tjetër. Ne kemi kërkuar që fillimisht të 
kemi diçka konkrete, ndonjë projektpropozim të qartë. Dua ta theksoj se ne nuk jemi kundër 
zhvillimit të bizneseve, por kërkojmë që çështja të trajtohet në mënyrë më konkrete dhe të 
argumentuar.  

Në fund të debati lidhur me këtë pike të rendit të ditës, kuvendit pas votimit me 11 vota 
“për”, 12 vota “kundër” dhe 1 votë “abstenim” nuk e aprovoi Propozim-vendimin për 
dhënien në shfrytëzim afatgjatë të pronës komunale përmes shprehjes së interest. 
 
12. Propozim-vendim për dhënien në shfrytëzim afatshkurtër të pronës komunale përmes ankandit 
publik; 
 
Pas shqyrtimit të kësaj pike të rendit të ditës, kuvendit pas votimit me  10 vota “për”,  12 
vota “kundër” dhe 1 votë “abstenim” nuk e aprovoi Propozim-vendimin për dhënien në 
shfrytëzim afatshkurtër të pronës komunale përmes ankandit publik. 
 
13. Peticioni e banorëve për riemërtimin e Rr. “Pandeli Sotiri” me emrin e “Erzen/Hysen/Dedia”; 
 
Melihate Basholli-Latifi, Kryesuese  e Kuvendit-tha se, Kuvendi sot mund të marrë vendim 
vetëm për shtimin e emrit në listën rezervë të emrave për emërtimin e rrugëve dhe shesheve Andaj 
e procedoj për votim dhe aprovim, emrin Erzen Hyseni Dedia e shtojmë në listën rezervë të emrave 
për emërtimin e rrugëve dhe shesheve.  
 
Pas shqyrtimit të kësaj pike të rendit të ditës, kuvendit pas votimit me  vota “unanime” 
vendosi me sa vijon: 
 
1. Me këtë vendim Kuvendi i Komunës së Vushtrrisë obligon Drejtorinë për Urbanizëm dhe 
Mbrojtje të Mjedisit, që emrin e “z. Erzen/Hysen/Dedia” ta inkorporoj në listën rezervë të emrave 
të rrugëve për emërtimin e rrugëve dhe shesheve në Komunën e Vushtrrisë.  
 
2. Kuvendi i Komunës së Vushtrrisë e ka shqyrtuar  peticionin e banorëve lidhur me riemërtimin 
e rrugës “Pandeli Sotiri” me emrin e “Erzen/Hysen/Dedia” dhe ka vendosur që emrin e cekur si në 
pikën 1 (një) të këtij vendimi ta vendos në listën rezervë të rrugëve. 
 
3. Për zbatimin e këtij vendimi obligohet: Drejtoria për Urbanizëm dhe Mbrojtje të Mjedisit. 
 
4. Ky vendim hynë në fuqi tridhjetë (30) ditë pas regjistrimit në Zyrën e Protokollit të Ministrisë 
për Administrimin e Pushtetit Lokal, si dhe shtatë (7) ditë pas publikimit në faqen zyrtare të 
Komunës së Vushtrrisë. 
 
 
Mbledhja përfundoi në ora 16:10 
 
  Bastri Duraku                                                                              Melihate Basholli-Latifi 
                                                                                                                                                                               
_____________                                                                          _________________________        
Procesmbajtës                                                                           Kryesuese  e Kuvendit 
 
 
 
 


































































































